
	I

	 

	Эмнэлгийн хашаа дотор нэгэн бяцхан байшин байх бөгөөд эргэн тойронд нь зангуу, халгай, үлтнэг битүү ургажээ. Дээвэр нь зэвэрч, яндангийнх нь тал нурж ойгоод довжооны нь гишгүүр өмхөрч завсар заалхайгаар нь өвс ногоо ургасны дээр шавар шохой нь ховхорч унаад ул мөрийн төдий юм үлджээ. Эл байшин урд талаараа эмнэлэг тийш, ар талаараа өргөстэй хашаагаар зааглагдсан тал руу ханджээ. Хашаа болон түүний арзайсан өргөс, энэ бяцхан байшингийн аль аль нь манайхны шорон эмнэлгийн газар шиг л нэг л зэвүүн уйтгартай харагдана.

	Хэрэв, та халгайд түлэгдэхээс үл эмээх ахул тэр бяцхан байшин руу очсон нарийхан зөргөөр яваад түүн дотор юу болж байдгийг орж үзье. Гаднах хаалгаар орвол зуухны нь хавьд хана туургаар нь эмнэлгийн хамаг л хог новшийг овоолсон жижиг пин байна. Гудас дэвсгэр, хуучин муусайн уранхай дээл, хөх судалтай өмд цамц, хэнд ч хэрэггүй ханзархай гутал эмх замбараагүй овоолоостой ялзарч хэвтэх бөгөөд амьсгал давчдам өмхий үнэрээр утна.

	Энэ новш дээр халагдсан өвгөн цэрэг, манаач Никита амандаа үргэлж ганс зуун хэвтэх бөгөөд түүний ханцуйдаа хадсан тэмдэг нь онгон өнгө алджээ. Туранхай, ширүүн царайтай энэ хүний хамар нь улаан, унжсан хөмсөг нь хоньч нохойг санагдуулна. Тэр намхан бөгөөд туранхайвтар шөрмөслөг биетэй боловч галбир байдал нь аятайхан, гар хуруу нь чийрэг бадриун эр билээ. Энэ хүн бол ертөнцөд юу юунаас илүүд эмх журмыг эрхэмлэдэг, тэгснээрээ ч хүмүүсийг зодож л байх хэрэгтэй гэж боддог жирийн бөгөөд ажилч хичээнгүй, муйхар мулгуу хүмүүсийн тоонд орно. Хүмүүсийг нуруу түрүү, нүүр нүдгүй аль дайралдсан газраа нүдэж зодох бөгөөд үүнгүйгээр ч эмх замбараатай байж болохгүй юм шиг санана.

	Тэгээд цаашаа орвол пинг оруулахгүйгээр байшинг туушид нь эзэлсэн том өрөө байна. Ханыг нь зэгэл цэнхэр өнгөөр будсаны дээр задгай гал түлдэг юм шиг адар нь ис тортог болсныг үзвэл өвөл цагт зуух нь утаа май тавьж байдаг нь илт ажээ. Цонхны дотор талаас нь төмрөөр торлосон нь эвгүй муухай бөгөөд шал нь хувхай даан арзайжээ. Энд ялзарсан байцай, дэнгийн хярвас, бясаа, шивтрийн үнэр ханхлах нь эхлээд араатны байранд орсон юм шиг санагдана.

	Энэ өрөөнд шаланд нь бэхэлж хадсан ор байх бөгөөд түүн дээр эмнэлгийн хөх халаад өмсөж хуучин цагийн тоорцог тавьсан хүмүүс суух нь сууж хэвтэх нь хэвтэнэ. Эд бол солиотой хүмүүс юм. Тэнд ердөө л тавхан хүн байдгийн нэг нь дээгүүр хэргэмтэй бөгөөд бусад нь хотын борчуул ажээ. Хаалганы ойролцоо хамгийн захын орон дээр туранхайвтар өндөр биетэй, улбар үстэй, гялалзсан сахалтай, бөлцгөр нүдтэй нэгэн эр шанаагаа тулаад гөлрөн сууна. Тэрбээр дорвигүйхэн инээмсэглэн сүүрс алдаж, толгой сэгсэрч өдөр шөнөгүй уйтгарлан сууна. Хүнтэй ярилцах нь ховор бөгөөд юм асуухад үл хариулна. Хэрэв идэх уух юм өгвөл зажлах зажлахгүйн хооронд гударч орхино. Түүний эцэнхий байдал, улайсан хацар, зовуурьтайгаар ханиалгахыг нь үзвэл сүрьеэ өвчтэй болж байгаа бололтой.

	Түүний цаана негр шиг буржгар хар үстэй, шөвгөр эрүүтэй, хөгжил хөдөлгөөн ихтэй намхан өвгөн хэвтэнэ. Тэрбээр өдөртөө хоёр цонхны хооронд холхин явах буюу орон дээрээ завилан сууж бялзуухай мэт тасралтгүй исгэрч, дуулж, инээмсэглэхээс гадна шөнө дунд босож бурханд мөргөж байгаа нь энэ гэж үүд хаалга маажин эгэм чээжээ балбахдаа л хүүхэд ахуйнхаа хөгжил хөдөлгөөнтэй зан араншинг гаргадаг байлаа. Мойсейка гэдэг энэ еврей хүн бол хорин жилийн өмнө малгай хийдэг оёдлын газар нь шатсанаас болж солиорсон хүн юм.

	6-р тасгийнхан дотроос зөвхөн энэ хүн л гадагшаа, тэр ч байтугай эмнэлгийн хүрээнээс ч гарах эрхтэй байлаа. Тэрбээр ийм эрх эдэлсээр уджээ. Магадгүй, сайх эмнэлгийн ахмад өвчтөн мөн болохын дээр бас амьтанд хор хүргэлгүй хүүхэд багачууд золбин нохдыг дагуулчхаад амьтныг дэмий инээлгэж гудамжаар явж хүмүүсийг дасгасандаа ч тийм эрхтэй болсон байж болох юм. Тэрбээр богинохон халаадтай, инээд хүргэм тоорцог тавиад заримдаа өмд, гуталгүй явах бөгөөд энэ тэр мухлагийн үүдээр өнгөлзөн ганц хоёр зоос гуйхад нь зарим нэг нь гашуун ус, эсвэл талх, зарим нь ганц хоёр зоос өгдөг байв. Ингэж баян цатгалан болоод буцаж ирэхэд нь манаач Никита догшин ширүүнээр авирлан түүний халаас нөхөөсийг нь ухаж төнхөж авчирсан хамаг юмыг нь өөртөө завшин авах бөгөөд эмх замбараагүй байхаас адгийн юм хорвоод байхгүй хэмээн уурсаж түүнийг дахин ер гадагш нь гаргахгүй гэж тэнгэр сахиусны нэр барин андгайлдаг байлаа.

	Мойсейка бол их тусч хүн байлаа. Тэрбээр нөхдөдөө уух юм өгөх, унтахад нь хучлагыг нь засаж мухлайдах буюу хүн бүхэнд ганц хоёр мөнгө олж ирнэ. Шинэ малгай оёж өгнө гэж ярихаас гадна зүүн талдаа хэвтдэг саа өвчтэй хүнд халбагаар хоол өгөх зэргээр тусална. Тэгэхдээ баруун талдаа хэвтдэг Громов гэдэг хүнийг дагалдан дуурайж ингэдэг болохоос биш өөрийнхөө хүнч чанар өрөвч сэтгэлийн үүднээс тэгж буй хэрэг биш билээ.

	Иван Дмитрич Громов гучин гурван настай, урьд нь шүүхийн гүйцэтгэгч, губерний нарийн бичгийн дарга байсан хэргэмтэн бөгөөд айх эмээхийн солио туссан хүн байлаа. Тэрбээр ямар нэгэн бүдэг бадаг бодолд автагдан цаг ямагт айж эмээн, сэтгэл түгшин байх бөгөөд орон дээрээ эвхрэн хэвтэх юм уу эсвэл хоёр булангийн хооронд сэлгүүцэх мэт холхин явж бараг суудаггүй байв. Хэрэв үүдэнд чимээ гарч гадаа хүн дуугарвал намайг мөшгөж байна уу? Намайг эрж явна уу? хэмээн айж эмээх, дургүйцэх байдал түүний царайд илэрдэг байлаа.

	Айх гайхахын улмаас зовж зүдэрсэн сэтгэлийг нь тольдон харуулах мэт түүний золгүй бөгөөд үргэлж цонхийсон байдаг шанаархаг өргөн царай нь надад таалагдсан юм. Тэрбээр нүүр амаа татвагануулах нь аймаар ч юм шиг өрөвдмөөр ч юм шиг, харин сэтгэлийн гүн зовлонд автагдсан царай нь ухаалаг бөгөөд сэргэлэн, цогтой гялалзах нүд нь аятайхан санагдана. Никитагаас бусад хүнтэй ер бусын эелдэг зөөлөн харилцах нь надад таатай санагддаг юм. Тэрбээр унтахдаа бусад нөхдөдөө тайван нойрсохыг ерөөх буюу өглөө босоод мэндлэх аль эсвэл хэн нэг хүн халбага юм уу товчоо унагаачихвал хурдан гүйж босоод авч өгнө.

	Нүд амаа татвагануулж цаг үргэлж түгшүүртэй байхаас гадна зарим орой халуурсан юм шиг хамаг бие нь дагжин чичирч, шүдээ хавжигнуулан халаадаа битүүлэн ороогоод орны хоорондуур сүлжин холхино. Энэ нь ч гэсэн түүний солиотой болохыг илчилнэ. Тэгээд гэнэт зог тусаж нөхөд рүүгээ харан ямар нэгэн маш чухал юм хэлэх гэснээ, ойлгож сонсох нэг ч хүн байхгүй гэж бодсон мэт тэсгэлгүй толгой сэгсрэн цааш наашаа холхиж эхэлнэ. Гэвч ярих хүсэл нь түүний бүх сэтгэлийг эзэмдэн дийлж, ямар ч холбоогүй, учир үл ойлгогдох юм түргэн түргэн шулганан ярих бөгөөд харин түүний үг дуунд их л таатай сайхан юм ярьж байгаагийн ямархан нэг шинж илэрнэ. Ингэж ярихад нь ч гэсэн түүнийг солиотой юм гэж та мэдэх болно. Түүний дэмий яриаг бичье гэвэл тун хэцүү ажил болно. Тэрбээр үнэнч ёсыг улан дороо гишгэсэн хүмүүсийн жигшүүрт явдал, хүчирхийллийн тухай, ирээдүйн сайн сайхан амьдрал, түүнд мухар мулгуу харгис хэрцгий хүчирхийлэгчдийг санагдуулсан цонхны төмөр сараалж зэргийн тухай ярих бөгөөд хуучин цагийн дуунуудаас ямар ч эх адаггүй юм хольж хутган дуулна.

	 


II

	 

	12-15 жилийн өмнө хотын гол төв гудамжид Громов хэмээх нэлээд чинээлэг бөгөөд нэр хүнд бүхий нэгэн түшмэл хувийнхаа байшинд суудаг байлаа. Тэрбээр Сергей, Иван гэдэг хоёр хүүтэй юмсанж. Дөрөвдүгээр курсийн оюутан байсан Сергей нь түргэн хугацааны сүрьеэгээр өвдөн үхэж энэ үхлийг дагалдан нэлээд хэдэн золгүй явдал Громовынхны гэр бүлд тохиолдож билээ. Сергейг хөдөөлүүлснээс хойш долоо хоног өнгөрсний дараа хуурамч явдал, идэж шамшигдуулсан хэргээр эцэг нь шүүхэд татагдсан бөгөөд удалгүй шоронгийн эмнэлэгт хижиг өвчнөөр нас барлаа. Ингээд тэдний гэр орон бүх л хөрөнгө хогшлыг үнэ хаялцуулан худалдаж Иван Дмитрич эхийнхээ хамт юу ч үгүй хоосон хоцров.

	Урьд нь эцгийнхээ амьд ахуй цагт Иван Дмитрич Петербургт их сургуульд сурч байхдаа сард 60-70 рубль авдаг байсан бөгөөд ямар ч гачигдал зовлон үзэлгүй өдий хүрчээ. Харин одоо амьдралаа эрс өөрчлөх хэрэгтэй боллоо. Тэрбээр өглөөнөөс аваад үдэш болтол хэдхэн мөнгөний хичээл заах эсвэл хүний юмыг сийрүүлж бичих зэргээр олсон хөлсөө эхдээ өгч явуулдаг байснаас өөрөө өлөн хоосон явдаг байлаа. Иван Дмитрич тийм амьдралыг тэсвэрлэж чадалгүй сэтгэл санаагаар унаж, доройтсон бөгөөд сургуулиа хаян гэртээ харьж ирэв. Энэ жижиг хотод ирээд уездийн сургуульд багшлах завшаан олсон боловч нөхөдтэйгөө үл тохирч сурагчдад таалагдаагүй учир удалгүй тэндээсээ зайллаа. Гэтэл эх нь ч нас барлаа. Тэрбээр хагас жил шахам ажилгүй хар талх, хар ус хоёроор хоолойгоо тэжээж яваад дараа нь шүүхийн гүйцэтгэгчээр ажиллаж өвчний улмаас халагдах хүртлээ энэ ажлыг хийжээ.

	Иван Дмитрич бол оюутан байсан залуу насандаа ч гэсэн ер нь эрүүл царайтай явж үзээгүй юм. Тэрбээр нойр хоолонд муу, цаг ямагт царай нь цонхигор, туранхай явдаг байсан бөгөөд хэзээний л салхи цохиулж нусгай тусчихдаг байлаа. Мань хүн ганцхан хундага архи уувал толгой нь эргэж мансуурч дотор нь бачимдан бахардана. Хүн амьтантай ойртох хүсэл байх авч түргэн уур, зожиг хартайн улмаас түүнтэй тохирч үерхэх хүн байдаггүй байв. Хотынхон бол адгуусан амьтны ямар ч арчаагүй амьдралаар бузар муухай амьдарч байна, тэд юу ч мэдэхгүй бүдүүлэг байна хэмээн жигшинэ. Тэрбээр хэзээ ч гэсэн сэтгэлийнхээ угаас эгдүүцэн дургүйцэх буюу бахархан гайхах төдий нарийхан чанга дуугаар хурдан хурдан ярьдаг байлаа. Түүнтэй юу ч ярьсан ганцхан зүйл рүү чиглүүлж орхино. Тэрбээр хотын амьдрал уйтгартай бөглүү хийгээд нийгэмд эрхэм дээд сонирхол гэж юу ч үгүй бөгөөд долигонох, хүчирхийлэх, бүдүүлгээр завхайрах зэргээр өнгө хийж ямар ч утга учиргүй сохроор амьдарч байна, өөдгүй луйварчид нь баян цатгалан, үнэнч шударга нь ядуу хоосон сургууль, театр, нийтийн уншлагын газар байгуулж, шударга чиг баримталсан сонинтой болох, сэхээтнүүдийн хүчийг нэгтгэж, нийгмийг өөрийг нь ухамсарлуулж болгоомжтой байлгах хэрэгтэй гэж ярьдаг байлаа. Хүн төрөлхтөн түүний хувьд зөвхөн үнэнч шударга, өөдгүй луйварчин гэж ялгагдах бөгөөд хүмүүсийг сайн муугаар нь эрс ялган дан ганц хар цагаанаар өнгөлөн заагладаг байв. Тэрбээр хайр дурлал, хүүхний тухай шунал тачаалтайгаар бахархан ярих боловч өөрөө хэзээ ч дурлаж үзээгүй билээ.

	Энэ мэт эрс хатуу шүүмжлэх, цухалдах уурлахыг үл харгалзан хотынхон түүнийг хайрлан үздэг бөгөөд нүүрэн дээр нь Ваня гэж энхрийлэн нэрлэнэ. Түүний төрөлхийн даруу, үнэнч шударга чанар, хүнд тусч, зан суртахууны цэвэр байдал хийгээд хуучин муу хувцас, өвчтэй царай болон гэр бүлийн золгүй явдлууд халуун энэрэл, уйтгарт сэтгэл төрүүлнэ. Түүнээс гадна тэр мэдлэг боловсрол сайтай, хотынхны ярьдгаар бол бүгдийг мэддэг явуулын лавлах толь гэгддэг хүн байлаа.

	Тэрбээр ном их уншдаг байсан бөгөөд ухаан зулаггүй сахлаараа оролдон ном сэтгүүлийн хуудас түргэн түргэн эргүүлж суухад нь царайг нь ажиглавал унших биш харин хагас дутуу зажлан залгих мэт байдаг байлаа. Гартаа өртсөн бүхнээ, тэр ч байтугай хуучин оны сонин хуанли хүртэл шуналтайгаар унших учир түүний эмзэг зангийн нэг нь уншлага байсан гэж ойлгох хэрэгтэй. Гэртээ байхдаа дандаа хэвтээгээр ном уншина. 


III

	 

	Намрын нэгэн өглөө Иван Дмитрич гүйцэтгэх хуудсаар өр нэхэмжлэх гэж нэгэн айлд очихоор пальтоныхоо захыг босгочихсон нарийн гудамж хашаа хүрээ сүлжин шавар шавхай дундуур туучиж явлаа. Энэ өглөө түүний байдал урьдын адил бас л уйтгартай баргар байв. Нэгэн гудамжид явж байтал нь буу барьсан дөрвөн харгалзагч гав гинжтэй хоёр хүнийг туугаад явж байлаа. Урьд өмнө нь Иван Дмитрич баригдсан хүмүүстэй олонтоо дайралддаг байсан бөгөөд тэр бүр тэднийг өрөвдөн хайрлаж, эвгүй байдалд ордог байсан юм. Гэтэл энэ удаагийн тохиолдол түүнд ер бусын хачин сэтгэгдэл төрүүлж өөрийг нь ч гэсэн энэ мэт гавлаад шоронд аваачихаар шавар дундуур туугаад явж байж болох юм шиг бодогдлоо. Нөгөө айлдаа оччихоод буцаж явахад нь цагдаагийн газар ажилладаг нэгэн танил хуяг шуудангийн газрын ойролцоо дайралдаад мэнд усаа мэдэлцэн, нэгэн хэсэг хамт явсан нь нэг л сэжигтэй санагдлаа. Гэртээ хариад бүхэл өдөржингөө нөгөө баригдсан хүмүүс, буутай цэргүүдийн тухай бодол түүний санаанаас гарсангүй, ямар нэгэн үл ойлгогдох сэтгэлийн түгшүүр ном уншихад нь саад болж анхаарлаа төвлөрүүлж чадсангүй. Тэрбээр орой нь галаа ч асаасангүй, харин түүнийг баривчлан авч гав гинж зүүгээд шоронд хийчхэж болох юм гэсэн ганцхан бодолд автагдан шөнөдөө ч унтсангүй. Тэрбээр гэм зэм хийгээгүйгээ сайн мэдэх бөгөөд хойшид ч гэсэн хулгай хийж, хүн алахгүй, гал түймэр алдаж эндэхгүй гэдэгтээ итгэж болох билээ. Гэтэл гэнэ алдан өөрийн эрхгүй хэрэг түвэг тарьж, гүжир гүтгэлэгт орооцолдох буюу шүүх ч гэсэн алдаа хийж болох биш үү? Гай газар дороос гэж манай ардын уламжлалт цэцэн үг байдаг нь дэмий ч биш биз. Одоо үеийн хэрэг таслах асуудалд шүүгчийн зүгээс алдаа гаргах бүрэн боломжтой бөгөөд үүнд гайхах ч юм алга. Бусдын зовлон гачигдалтай ажил хэргийн холбоотой байдаг шүүгч, цагдаа, эмч нар бол цаг улирч ажилдаа дадаж заншихын хэрээр зохих хэмжээндээ хүртэл хатуужих боловч тэд хүмүүстэйгээ ёс төдий хандахаас өөр яаж ч чаддаггүй юм. Энэ талаараа тэд хашаа хүрээндээ хонь тугалхан нядалж, цус нөжид ажрахаа байчихсан борчуулаас ялгагдах юм алга. Хүмүүсийн хэрэгт ёс төдий хүний үнэргүйгээр хандаж гэмгүй хүнийг бүх эрх, эд хогшлоос нь хагацааж цөллөгт хөөж явуулахад шүүгч хүнд ганцхан хугацаа л хэрэгтэй. Энэ бол зөвхөн энэ тэрхэн ёс төдийхөн зүйлийг гүйцэтгэснээр цалин мөнгөө авах хугацаа л юм. Тэгээд л өнгөрөх нь тэр. Төмөр замаас хоёр зуугаад мод зайтай орших шавар шавхай болсон энэ жижиг хотод үнэн мөн, өмөг түшгийг яаж олох вэ? Ямар ч хүчирхийллийг ухаалаг бөгөөд зүйд нийцсэн чухал зүйл хэмээн бүх нийтээрээ угтан авч, хэрэг цагаатгах мэтийн энэрэнгүй үзлийн ямар ч баримтыг дургүйцэн үзэж, өшрөх сэтгэл оргилуулж байхад үнэн, мөний тухай бодох нь ч инээдэмтэй биш үү?

	Өглөө нь Иван Дмитрич, намайг хэдийд ч баривчилж болно гэж бүрэн итгэж, хүйтэн хөлс духаар нь дааварлан ихэд айсан байдалтай орноосоо бослоо. Өчигдрийн нүсэр бодол ийм удаан хугацаагаар мартагдахгүй байгаа нь ямар ч гэсэн үнэний хувьтай байх шиг түүнд бодогдов. Ямар ч шалтгаангүйгээр толгойд нь ийм бодол орж ирэх ёсгүй дээ.

	Цонхны нь хажуугаар нэгэн цагдаа аажим яваад өнгөрлөө. Үүнд ямар нэгэн учир бий дээ. Бас тэр хоёр хүн байшингийнх нь ойролцоо зогсоод байх юм. Тэд яагаад дуугүй зогсоно вэ?

	Ингээд Иван Дмитрич өдөр шөнөгүй зовж шаналах болов. Цонхны нь хажуугаар өнгөрсөн хүн болгон хашаанд нь орж ирсэн хүн бүхэн тагнуул, мөрдөгч мэт санагдана. Өдөр бүхэн үдийн алдад цагдаагийн газрын даамал хотын ойролцоох эзэмшлийнхээ газраас цагдаагийн газарт очихоор гудамжаар хос морьтой явдаг байлаа. Гэвч энэ нь дэндүү яаралтай бөгөөд нэг л онцлог байдалтай яваа мэт Иван Дмитричид санагдах болжээ. Бодвол нэлээд сүрхий гэмт хэрэгтэн хотод илэрснийг мэдэгдэхээр яарч яваа байлгүй. Иван Дмитрич хаалга цохих, дуу чимээ гарах бүрд сэрдхийн цочин сандрах бөгөөд гэрийн эзэн авгайнд үл таних хүн ирвэл хачирхан түгшинэ. Цагдаа жандармыхантай дайралдвал хэнэггүй дүр гаргаж инээмсэглэх буюу исгэрнэ. Тэрбээр баригдчих вий гэж бодон бүхэл шөнөжингөө ер унтахгүй боловч гэрийн эзэн авгайд унтаж байгаа дүр үзүүлэхийн тулд чанга чанга хурхиран сүүрс алдана. Хэрэв тэрбээр унтахгүй байгаа бол түүнийг сэтгэлийн зовлон тарчилгаж байна гэсэн гэрч болох шүү дээ! Бодит байдал хийгээд түүний ухаалаг бодол нь энэ бүх айдас бол хий хоосон сэтгэл санааны хямрал бөгөөд хэргийн учрыг гүн авч үзвэл шорон гяндан ч үнэндээ тийм аймшигтай юм биш хэмээн сэтгэл санааг тайван байлгахыг хичээнэ. Гэвч ухаалаг бөгөөд гүн бодох тусмаа түүний сэтгэл санааны түгшүүр улам хүчтэй, улам зовлонтой болно. Энэ нь нэгэн даяанч аглаг ойд очоод зай чөлөө гаргахаар сүх барин хүч чармайн ажиллах тусам нь ой улам өтгөн болон ургасны үлгэртэй адил болжээ. Эцэс сүүлд нь Иван Дмитрич үүнийг ямар ч ашиггүй зүйл гэж үзээд энэ талаар бодохоо болин, айж эмээх, цөхрөх байдалд бүрэн автагдав.

	Тэрбээр хүнээс зугтан зожиглох болов. Урьд нь албан ажил нь дургүй хүргэдэг байсан бол одоо тэсэхүйеэ бэрх болжээ. Түүний хармаанд хээл хахууль хийчхээд дараа нь эд мөрийн баримт болгож гэрчлэх буюу, өөрөө ч гэсэн хуурамч хэрэг хийсэн болчихоор улсын баримт бичигт алдаа мадаг гаргах эсвэл хүний мөнгийг хаяж гээгдүүлэх вий гэж айх болов. Одоо өөрийнхөө нэр хүнд чөлөөт байдлынхаа төлөө санаа зовж өдөр бүр түм буман учир шалтгаан зохион бодож байгаа шигээ урьд нь түүний бодол тийм уян налархай, хурц мэргэн байгаагүй нь ямар хачин бэ? Гэвч гаднах орчин, ялангуяа ном сонирхох сонирхол нь улам буурч, ой той нь эрс хувирчээ.

	Хавар нь цас арилахад булшны ойролцоох гуунаас хүч хэрэглэн алсан тэмдэг бүхий хагас дутуу ялзарсан хүүхэд, эмгэн хоёрын хүүр олдож энэ тухай болон үл мэдэгдэх тэр нэгэн алуурчны тухай хотоор нэг яриа таржээ. Тэднийг алсанд сэрдэгдэхгүйн тулд Иван Дмитрич гудамжаар нэлээд хөөр болон явах бөгөөд таних хүмүүстэйгээ уулзахдаа царай нь зэвхийрэн улайж, арчаагүй дорой хүмүүсийг алахаас жигшүүртэй гэмт хэрэг байхгүй гэж ярина. Удалгүй энэ хуурмаг байдал нь түүнийг ядрааж, нэгэн хэсэг эргэцүүлэн бодсоны эцэст эзэн авгайнхаа зооринд нуугдах нь хамгийн сайн арга гэж шийдлээ. Тэрбээр зооринд өдөр шөнө хоёр суугаад дараа өдөр нь нэлээд даарч бээрээд орой болсон хойно сэмхэн явсаар өөрийнхөө өрөөнд оров. Үүр цайтал чимээ чагнан ер хөдлөлгүй өрөөнийхөө дунд зогссоор өнгөрлөө. Өглөө эрт нар гарахаас өмнө эзэн авгайнд зуух засдаг хүмүүс ирсэн бөгөөд Иван Дмитрич тэд гал тогооны өрөөнд зуух засаж сэлбэхээр ирсэн юм гэдгийг нь лавтай мэдэж байсан атлаа айж эмээхийн эрхэнд зуухчин болж хувцасласан цагдаа нар гэж бодов. Тэгээд айсандаа малгай хувцсаа ч өмсөлгүй байраасаа сэмхэн гарч гудамж уруудан гүйлээ. Түүний араас нохой хуцан хөөж, ард нь хаа нэгэн хүн хашхирах чимээ гарч, чихэнд салхи сэнгэнэн хорвоогийн бүх л хүч түүний ард цугларч мөрдөн хөөх мэт Иван Дмитричид санагдана.

	Түүнийг барьж аваад гэрт нь авчирч эзэн авгайг нь докторт явуулав. Доктор Иван Ефимыч толгойд нь хүйтэн жин тавиулж лавр, интоорын ханд дуслаар уухаар бичиж өгөөд хүн солиороход саад болохгүйн тулд дахин ирэхгүй гэж эзэн авгайд нь хэлчхээд яваад өгчээ. Энэ докторын тухай бид сүүлд ярих болно. Харин гэртээ амь зууж эмчлүүлэх юу ч үгүй байсан тул удалгүй Иван Дмитричийг эмнэлэгт хүргэж тэнд арьс өнгөний өвчтөний тасагт хэвтүүлэв. Тэрбээр шөнө нь унтахгүй гаж буруу авирлан өвчтөнийг сандаргадаг учир Андрей Ефимычийн шийдвэрээр 6-р тасагт шилжүүлэв. Жил өнгөрөхөд хотынхон Иван Дмитричийг ор мөргүй мартаж эзэн авгай түүний юмыг чарга дээр овоолж саравч дор тавьсан байсныг нь хүүхэд багачууд үрэн таран хийжээ. 


IV

	 

	Иван Дмитричийн зүүн талд нь миний дээр хэлсэнчлэн еврей Мойсейка, баруун талд нь мэлгэр дугуй, тэнэг дүйнгэ царайтай тарган шалхгар эр хэвтэнэ. Энэ хүн бол аль хэдийн мэдрэх, сэтгэх чадлаа алдсан ховдог хомхой, бохир муухай үл хөдлөх адгуус болсон ажээ. Түүнээс ямагт эхүүн муухай үнэр үнэртэнэ.

	Никита түүний хажууд цэвэрлэгээ хийж явахдаа гараа өвдөхийг хайхралгүй байдаг чадлаараа далайн аймшигтайгаар жанчина. Гэвч түүнийг зодох нь аймшигтай биш билээ. Үүнд ч дасаж болно.

	Харин дүйнгэ мангуу тэр ямар ч хөдөлгөөн, ямар ч дуу гаралгүй, тэр ч байтугай, харцаа ч өөр болгохгүй зөвхөн хүнд ган хувин шиг найгах нь аймаар аж.

	6-р тасгийнхны тав дахь буюу хамгийн сүүлчийн хүн бол борчуулын нэг болох намхан туранхай шаргал үстэй бөгөөд нүдэнд дулаан боловч залирхаг байрын эр билээ. Тэрбээр урьд нь шуудангийн газарт ялгагчаар ажиллаж байжээ. Хөгжилтэй сэргэлэн харц бүхий ухаалаг номхон төвшин нүд нь тэр ямар нэгэн чухал эрхэм нууцтайг нь илчилнэ. Тэр нь хүн булаан авах буюу хулгай хийчих вий гэж айсандаа биш ичиж зовохын улмаас хэнд ч үзүүлдэггүй нэгэн зүйл дэр дэвсгэр дор нь байдаг юм. Заримдаа цонх руу очиж нөхдөөсөө буруу харан энгэртээ ямар нэгэн юм зүүж толгойгоо бөхийн харна. Энэ үед нь түүнд ойртвол ичингүйрэн энгэрээсээ ямар нэгэн юм хуу татан авна. Гэвч түүний нууцыг тааж мэдэхэд тийм ч хэцүү биш билээ.

	— Би Станиславт хоёрдугаар зэргийн одонт шагнал хүртсэн шүү. Надад баяр хүргээрэй гэж Иван Дмитричид үргэлж ярих бөгөөд хоёрдугаар зэргийн одонт шагналыг зөвхөн гадаадын хүнд олгодог боловч намайг онцолж үзэж дээ. Үнэнээ хэлэхэд огт санаанд ороогүй юм шүү! гэж гайхсан янзтай инээмсэглэж мөрөө хавчина.

	— Би ерөөсөө учрыг нь ойлгохгүй байна гэж Иван Дмитрич нь хүйтнээр хариулна.

	— Эрт орой боловч хэзээ нэгэн цагт миний хүртэх зүйлийг та мэднэ үү? Би шведийн «алтан гадас» одонг ямар ч гэсэн авна. Хар туузтай цагаан хэрээстэй сайхан, үзээд алдах л одонгийн нэг дээ.

	Энэ бяцхан байшин дахь шиг нэгэн хэвийн амьдрал өөр хаана ч гэсэн байхгүй дэг ээ. Өглөөгүүр саа өвчтөн, тарган шалхгар эр хоёроос бусад нь пин дэх чихтэй хувингаас гар нүүрээ угааж хормойгоороо арчина. Дараа нь их байшингаас Никитийн авчирсан цайг сэнжтэй цагаан аягаар ууна. Хүн бүрд нэг нэг аяга цай өгнө. Үдэд гашуун байцайны шөл агшаасан будаа идэх бөгөөд орой нь өдрийн хоолноос үлдсэн будаагаар хооллоно. Бусад цагт нь унтах хэвтэх цонхоор шагайх буюу хоёр булангийн хооронд холхин явдаг байлаа. Энэ мэтээр өдөр бүр давтагдах бөгөөд тэр ч байтугай ялгагч байсан нөгөө эр маань өнөөх л ганц одонгийнхоо л тухай ярина.

	6-р тасагт шинэ хүн ирэх нь маш ховор шинээр галзуурсан хүнийг доктор хүлээж авахаа больсон бөгөөд солиотуудыг эргэж очдог хүмүүс энэ хорвоод ховорхон билээ. Энэ бяцхан байшинд сард хоёр удаа үсчин Семен Лазарич ирэх бөгөөд тэрбээр солиотын үсийг хэрхэн засдаг, түүнд Никита яаж тусалдаг тухай мөн инээмсэглэсэн энэ согтуу үсчний ирэх бүрд өвчтөнүүд яаж сандардаг тухай бид ярихгүй.

	Энэ үсчнээс өөр бяцхан байшинд шагайдаг ч хүнгүй билээ. Өвчтөнүүд өдөр бүр зөвхөн Никитаг л үзэж харах хувьтай болжээ.

	Гэтэл саяхнаас хачин гайхалтай цуу үг эмнэлгийн байшингаар тархжээ.

	Энэ нь доктор 6-р тасагт үргэлж ирдэг болсон гэдэг цуу яриа билээ. 


V

	 

	Гайхалтай хачин цуурхал аа!

	Доктор Андрей Ефимыч Рагин бол хэрдээ сүрхий хүн. Тэрбээр идэр залуу насандаа их сүсэг бишрэлтэй байсан бөгөөд шашны том хэргэм зэрэгтэй болохоор бэлтгэж, 1863 онд гимназ төгсөөд шашны академид орох гэхэд нь анагаах ухааны доктор мэс засалч байсан эцэг нь хэгжүүрхэн инээж хэрэв лам болбол чинь чамайг хүүгээ гэж үзэхгүй хэмээн эрс хэлсэн гэж ярилцдаг. Энэ нь үнэн эсэхийг би мэдэхгүй. Ямар ч гэсэн Андрей Ефимыч өөрөө анагаах ухаан буюу ер нь тусгай шинжлэх ухаанд дуртай байсан гэж нэг ч удаа ярьж байгаагүй юм.

	Ямар ч байлаа гэсэн тэрбээр анагаах ухааны факультет төгсөөд лам л болоогүй юм даг. Эмч болсныхоо анхны үед ч гэсэн одоо ч гэсэн тэр шашныхантай төсөөтэй адил юм бага бөгөөд сүсэг бишрэлтэй нь ч мэдэгдээгүй юм.

	Түүний гаднах байдал нь нүсэр мангар, тариачин эрийн байдалтай. Нүүр царай, гөлийтөл самнасан үс, сахал нь хийгээд лагс бадриун бие нь хөл хөдөлгөөнд дарагдаж ярдаг ширүүн зантай болчихсон их замын гуанзны эзэн адил билээ. Тэрбээр хамар нь улаан, нүд онигор бөгөөд судас нь хөхрөн гүрийсэн ширүүн догшин царайтай аж. Өндөр нуруутай ханхар чээжтэй гэхэд гар хөл нь лут том. Гар хүрвэл л сүнс зайлчихмаар. Гэвч түүний алхах гишгэх сэмхэн гэтэж болгоомжилсон янзтай, хэрэв байшингийн хонгилд хүнтэй дайралдвал хамгийн түрүүн зог тусан зам тавьж өгөх бөгөөд «өршөөгөөрэй!» гэж шингэн дуугаар аяархан хэлэх нь бүдүүн паргиа дуугаар хэлэх байх даа гэж бодсонтой үл зохицно. Түүний хүзүү дээр ургасан багахан булуу нь цардмал хатуу зах хэрэглэхэд нь саад болох учир үргэлж зөөлөн тэрлэг буюу эрээн даавуун цамц өмсөнө. Ер нь л докторын маягаар хувцасладаггүй байлаа. Ганцхан костюмыг арваад жил өмсөх бөгөөд еврейн мухлагаас худалдаж авсан шинэ хувцсаа өмссөн нь ч гэсэн хуучинтай адил элэгдэж хуучирсан, үрчийж арчийсан байдаг билээ. Өвчтөн хүлээж авах хооллох зочноор явахдаа ч гэсэн нэг л сюртук өмсөнө. Гэхдээ нарийндаа хатсандаа ч биш зөвхөн л өөрийнхөө гаднах байдалд анхаарал тавьдаггүйгээс энэ билээ.

	Андрей Ефимыч албан ажлаа хүлээж авахаар анх хотод ирж байхад нь энэ «бурханд таалагдсан газар» нь даанч аймаар байдалтай байсан юм. Тасаг, хонгил болон эмнэлгийн хашаанд амьсгалахад бэрх муухай үнэртэй байв. Эмнэлгийн харчуул, сахиулууд болон тэдний хүүхэд шуухад нь өвчтөнтэй холилдон нэг тасагт унтдаг байлаа. Жоом, бясаа хулганаас болж амьдрахад хэцүү байна гэм гомдол нэхүүл ч болно. Мэс заслын тасаг нь эмх замбараагүй бохир, бүх л эмнэлэг мэс заслын хоёрхон хутгатай, халууны шил ганц ч үгүй бөгөөд халуун усны газарт нь төмс хадгалдаг байсан гэнэ. Бага эмч, харгалзагч хийгээд нярав авгай нар нь өвчтөнийг тонож байсан ба Андрей Ефимычийн өмнө байсан эмч нь эмнэлгийн спиртийг нууцаар зардаг байснаас гадна сахиул, өвчтөн хүүхнүүдтэй сэм холбоотой байсан гэж ярилцдаг байлаа. Энэ эмх замбараагүй байдлыг хотынхон сайн мэддэг төдийгүй энэ талаар хэтрүүлэн ярьдаг байсан боловч санаа зовдоггүй байжээ. Зарим нэг нь эмнэлэгт зөвхөн борчуул болон хөдөөгийнхөн хэвтдэг, тэд гэртээ эмнэлэгт байхаасаа дор байдаг болохоор дургүйцээд ч байх юм алга, ямар цорхируугаар хооллож байлтай нь биш дээ хэмээн зөвтгөн ярина. Нөгөө нэг хэсэг нь дээд газрын тусламжгүйгээр нэг хотод сайн эмнэлгийн газартай байх гэдэг хүч хүрэлцэх юм биш, муу байгаа нь бурхны аврал хэмээн ярилцана. Гэтэл шинэхэн байгуулагдсан дээд газар нь хот өөрөө эмнэлгийн газартай гэдэг нэр барин хотод ч гэсэн хотын ойролцоо ч гэсэн эмчлэн сувилах газар байгуулж өгсөнгүй.

	Андрей Ефимыч эмнэлгийг үзээд хүний эрүүл мэндэд дээд зэргийн хортой ёс журамд үл нийцэх газар байна гэдэг дүгнэлт хийжээ. Түүний санаагаар бол хийж болох хамгийн ухаалаг зүйл нь өвчтөнийг суллан тавьж эмнэлгийг хаах явдал байлаа. Гэвч үүнд ганцхан түүний дур зориг хангалтгүйн дээр хэрэв бие махбод болон зан суртахууны бузар буртгийг нэг газраас зайлуулахад өөр нэг газарт хүрээд ирнэ, тиймээс өөрөө салхи авч цэвэршихийг нь хүлээх хэрэгтэй гэж боджээ.

	Тэгээд бас хүн өөрсдөө эмнэлгийн газар байгуулж түүнийгээ хүлцэн тэвчин байгаа болохоор тэр нь хэрэгтэй байлгүй. Хар шороотой холилдсон шивх шиг, цагийн аяст учир нь олдомгүй юм болж хувирдаг болохоороо мухар сүсэг, амьдрал, ахуйн бузар булай шившигт юм хэрэгтэй. Анх үүсэж хэр бузар булайг агуулж байгаагүй тийм сайн сайхан юм гэж хорвоод үгүй билээ.

	Андрей Ефимыч албан үүргээ хүлээж аваад энэ эмх замбараагүй байдлыг хайхарч үзсэнгүй бололтой. Тэрбээр эмнэлгийн харчуул сахиулуудыг тасагт хоноглохыг хориглож багаж хэрэгсэл бүхий хоёр шүүгээ тавьсан боловч харгалзагч, нярав авгай, бага эмч болон мэс заслын тасгийн замбараагүй байдал бахь байдаг хэвээрээ үлджээ.

	 Андрей Ефимыч ухаалаг явдал, үнэнч шударга ёсыг машид эрхэмлэдэг боловч өөрийнхөө орчин тойронд ухаалаг, үнэнч шударга амьдрал цэгцлэн явуулах зан чанар, өөрийнхөө зөвд итгэх итгэл бүрэн төгс хүрэлцсэнгүй. Тэрбээр хэзээ ч захирах тушаах төлөвийг хэрэглэн өндөр дуу гаргахгүй гэж ам өчгөө өгсөн мэт шаардах, тушаах хориглохыг үнэндээ чаддаггүй байлаа. «Өг» буюу «авчир» гэж хэлэх нь түүнд хүнд, идэж уумаар байвал «Хоол идвэл зүгээр сэн»... эсвэл: «Цай байвал зүгээр сэн» гэж тогооч авгайдаа халж ядан хоолойгоо засан хэлдэг байв. Харгалзагчид хулгай хийхээ боль гэж хэлэх, эсвэл түүнийг хөөж зайлуулах буюу ер нь бусдын хүчийг сорогч үр ашиггүй энэ орон тоог бүрмөсөн арилгах хүч чадал байсангүй. Андрей Ефимычийг хуурч мэхлэх буюу бялдуучлах аль эсвэл илт луйврын шинж бүхий баримтад гарын үсэг зуруулахаар авчирвал өөрийгөө буруутган бодож царайгаа хавч мэт улайлгах авч тэр баримтад гарын үсгээ зурдаг байлаа. Хэрэв өвчтөнүүдээс өлсөж цангаж байгаа тухай хийгээд ширүүн догшин сахиулуудын талаар гомдол гаргавал ичингүйрэн,

	— За, за... би дараа шалгаж үзье. Бодвол үүнд... эндүүрэл байгаа байлгүй гэж зэмтэй мэт бувтнана.

	Анхны үед Андрей Ефимыч нэлээд мэрийж ажиллажээ. Өдөр бүр өглөөнөөс аваад орой болтол хүн хүлээж авах, мэс засал хийх тэр ч байтугай эх барих ажлаар ч оролддог байв. Анхаарал халамж сайтай, өвчнийг ялангуяа хүүхдийн болон эмэгтэйчүүдийн өвчин сайн таньдаг гэж авгайчууд ярьдаг байв. Харин цаг улирах тусам онцын ашиггүй нэгэн хэвийн энэ ажил нь уйтгар хүргэжээ. Өнөөдөр 30 өвчтөнийг хүлээж авсан бол маргааш болоход 35, нөгөөдөр нь 40 гэх мэтээр өдөр хоног, он жил өнгөрөх тусам өвчтөн ирэх нь багасахгүй харин улам олширч хотын хүн амын нас баралт үл буурна. Өглөөнөөс аваад хоолны цаг болтол ирсэн 40 хүнд олигтой тусламж үзүүлэх гэвэл бололцооноос хэтэрсэн хэрэг болно. Тэгэхлээр хууран мэхлэхээс өөр арга алга. Тайлангийн жилд 12000 өвчтөнийг хүлээж авчээ. Өөрөөр хэлбэл 12000 хүнийг мэхэлсэн хэрэг. Шинжлэх ухаангүй зөвхөн горим журам гэж байх болохоор ноцтой өвчтэй хүнийг тасагт хэвтүүлэн шинжлэх ухааны үүднээс ажиллах гэвэл болж бүтэхгүй зүйл билээ. Бусад эмч нарын адил номчирхлыг орхин горим журмыг ёсчлон дагах гэвэл юуны өмнө ийм бохир заваан биш ариун цэвэрч байх хийгээд салхивчтай байх хэрэгтэй. Өмхий ханхалсан гашуун байцайны шөл биш харин шим тэжээлтэй хоол өгч байх ёстой, хулгайч биш сайн туслагч нартай байх хэрэгтэй болно.

	Ер нь тэгээд үхэл хүний хууль ёсны ерийн төгсгөл юм бол үхэхэд нь саад болохын хэрэг юу билээ? Ямар нэгэн түшмэл аль эсвэл панзчин арав таван жил илүү удаан амьдрах нь ямар ашигтайг юм бэ? Хэрэв анагаах ухаан өвчнийг эмээр намжаадаг гэж үзвэл тэгж намжаах ямар хэрэг байна? гэсэн асуулт өөрийн эрхгүй гарч ирнэ. Нэгд гэхэд зовлон хүнийг бүрэн төгс болгодог, хоёрт гэхэд хүнийг үрэл, дуслаар өвчин зовлонгоо тайтгаруулж сургачихвал одоо болтол ядрах цагт нь хамгаалалт болж тэр ч байтугай зол жаргал ивээдэг байсан гүн ухаан болон шашнаа бүрмөсөн орхиход хүргэнэ. Пушкин үхэхийнхээ өмнө аймшигт зовлон эдэлж, хөөрхий Гейне хэдэн жил саа өвчтэй хэвтэж байсан байхад Андрей Ефимыч, Матрена юм уу эсвэл Савишна гэх мэтийн зовлон зүдүүргүй бол амёб шиг ямар ч агуулгагүй хий хоосон амьдрал бүхий хүмүүст өвчин тусаж яагаад болохгүй байх вэ?

	Ийм бодолд автагдан Андрей Ефимыч эмнэлэгтээ өдөр бүр ирэхээ байж гараа хумхижээ.

	 


VI

	 

	Түүний амьдралын явдлыг ярья. Тэрбээр өглөө найман цагт босож хувцаслаад цай ууна. Дараа нь өрөөндөө орж юм унших буюу эсвэл эмнэлэг рүү очно. Эмнэлгийн газарт харанхуй нарийхан коридорт явуут эмчлүүлэгч өвчтөнүүд үзлэг хүлээн сууцгаана. Тэдний дэргэдүүр харчуул хийгээд сахиулууд туйпуун шал тажигнуулан гүйлгэж, хүүр зөөж муухай юм хийсэн сав суулга авч явцгаах буюу эсвэл халаад өмссөн ядруу өвчтөнүүд холхиж, хүүхэд уйлалдан салхи нэвт үлээнэ. Халуунтай буюу сүрьеэтэй болон ер нь цочромтгой өвчнүүдэд энэ байдал зовлонтой гэдгийг Андрей Ефимыч мэднэ. Гэлээ гээд яах ч юм билээ дээ? Хүлээн авах өрөөнд булцгар нүүрээ мөлчийтөл угааж, сахлаа гөлчийтөл хуссан намхан бүдүүн биетэй бага эмч Сергей Сергеич дайралдана. Энэ нь уян зөөлөн хөдөлгөөнтэй хүн бөгөөд уужим халхгар хувцас өмссөн нь бага эмч гэхээсээ илүү сенатчийн төрхтэй билээ. Тэрбээр цагаан зангиа зүүж явах бөгөөд хотдоо нэлээд дадлагатай хүн юм. Дадлага туршлага гэж юу ч үгүй докторыг бодвол илүү их юм мэддэг гэж өөрийгөө бодно. Хүлээн авах өрөөний нэг буланд том зул асааж, гүнгэрваатай хөрөг тавьсан байх бөгөөд түүний хажууд цагаан бүрээстэй өрөг байна. Ханаар нь ихэс дээд лам нарын хөрөг, Святогорскийн сүмийн зураг хатаасан хонгор зул цэцгийн баглаа зэргийг өлгөжээ. Сергей Сергеич бол сүсэг бишрэлтэй, ихэмсэг ганган байдлыг эрхэмлэдэг хүн билээ. Бурхны хөрөг асрамжид нь байна. Ням гарагт түүний тушаалаар өвчтөнөөс хэн нэг нь мөргөлийн дуудлага уншиж дараа нь Сергей Сергеич сан тавигчийн хамт бүх тасгаар явж сан тавьж утна.

	Өвчтөн олон, цаг бага учир товчхон асуулт, касторка буюу шингэн түрхлэг зэргийн эм тараан өгөх төдийгөөр бүх ажил гүйцнэ. Андрей Ефимыч эрүү тулан бодлогошрон суух бөгөөд бодох санах юмгүй асуулт тавина. Сергей Сергеич гараа үрчин суух бөгөөд хааяа нэг хошуу нэмнэ.

	— Өршөөлт эзэндээ муу мөргөдөг болохоор бид өвчин зовлон эдэлж байгаа юм. Тийм шүү! гэж тэр ярина.

	Андрей Ефимыч хүлээн авалтын үед ганц ч мэс засал хийдэггүй. Тэрбээр үүнийг аль хэдийнээ мартаж цус харахдаа дотор нь муухай болдог болжээ. Хүүхдийн амыг ангайлгаж хоолойг нь харах гэхэд нь тэр хүүхэд гараа сарвагануулан бархирвал мань хүний чих нь шуугин толгой нь эргэх агаад нүдээр нь нулимс бүрхэнэ. Тэгээд бушуухан эм бичиж өгөөд эхэд нь гараараа занган хүүхдээ хурдан зайлуулахыг дохино.

	Хүлээж авч байгаа өвчтөнүүдийн бүрэг дорой үхээнц байдал, түүний дэргэд байгаа ихэмсэг ганган Сергей Сергеич хийгээд хананд өлгөсөн зураг хөрөг болон хорь гаруй жилийн турш өвчтөнөөс асууж ирсэн асуулт нь ч гэсэн залхууг нь хүргэдэг байв. Тэр тав зургаахан өвчтөнийг хүлээж аваад л гүйцлээ, гэртээ харчихна. Бусад үлдсэнийг нь бага эмч нь хүлээж авна.

	Бурхны авралаар аль эртнээс хувийн дадлагагүй болж түүнд хэн ч саад болдоггүйд нь Андрей Ефимыч сэтгэл таатайхан гэртээ харьж, өрөөндөө ороод ширээнийхээ ард сууж аваад уншиж гарна. Тэрбээр уншихдаа их дуртай байсан бөгөөд маш их уншина. Цалин хөлсний нь тал хувь ном худалдаж авахад зарцуулагдаж, зургаан өрөөний гуравт нь хуучин сэтгүүл, ном овоолоостой. Юу юунаас илүү түүх, гүн ухааны зохиолд дуртай, харин анагаах ухааны талаар зөвхөн «Эмч» гэдэг сэтгүүл захина. Түүнийгээ уншихдаа дандаа сүүлээс нь эхэлнэ. Амралт завсарлагагүй хэд хэдэн цагаар үргэлжлэн эцэж цуцахыг мэдэхгүй уншина. Тэрбээр Иван Дмитричийг уншиж байсан шиг тийм яаралтай түргэн биш өөртөө таалагдсан буюу үл ойлгогдсон зүйлийг сэтгэлдээ шингээн уншдаг байлаа. Түүний хажууд архитай галуун хүзүүт, давсалсан өргөст хэмх болон дэвтээсэн алим ширээ бүтээсэн цэмбэ дээр таваггүй задгай тавьсан байх бөгөөд хагас цаг болоод л номоосоо нүд салгалгүй өргөст хэмхээ тэмтрэн ганц нэг хазах буюу архиа хундагалж ууна.

	Гурван цагт гал тогооны үүдэнд сэмхэн очоод, хоолойгоо засан ханиаж:

	— Дарьюшка, хоол идвэл зүгээр сэн гэж хэлнэ.

	Нэлээд өөдгүй заваан хоол идэж аваад Андрей Ефимыч бодлого болон гараа урдаа зөрүүлэн өрөөндөө холхин явна. Дөрөв, таван цагийн хонх дуугарч байхад нөгөөх л холхисон хэвээрээ бодлого болон явна. Хааяа нэг үүд хяхтнан дуугарч Дарьюшкийн нойрмог улаан царай үзэгдэн,

	— Андрей Ефимыч аа, та пиво оо уух болоогүй юу? гэж асууна.

	— Үгүй цаг болоогүй байна. Би жаахан хүлээж... азная... гэж тэр хариулна.

	Үдэш болоход шуудангийн газрын дарга Михаил Аверьяныч үргэлж ирдэг байв. Андрей Ефимычид үерхэх нөхөр болох хүн нь бүх хотынхон дотроо ганц энэ хүн байлаа. Михайл Аверьяныч урьд их баян хүн байсан бөгөөд морин цэрэгт алба хааж байжээ. Тэгээд дараа нь үгүйрэн хоосорч гачигдал зовлонгийн эрхээр бараг өтөлсөн хойноо шуудангийн албаны газарт оржээ. Түүний царай нь сэргэлэн, битүү ургасан буурал сахал нь дэгжин ааш аяг нь элбэг хийгээд ярьж хөөрөх нь ч гэсэн чанга жавхаатай билээ. Тэрбээр уян сэтгэлтэй сайн хүн байсан боловч түргэн ууртай хүн билээ. Шуудангийн газарт орж ирэгсдийн нэг нь санал тохирохгүй эсэргүүцэх буюу аль эсвэл зэмлэн бодох байдал гаргавал Михайл Аверьяныч царайгаа хувиргаж бүх бие нь чичрэн «дуугаа тат!» хэмээн аянга мэт хашхирна. Ингэхэд нь шуудангийн салбарынхны дотор байж тэсэхийн аргагүй ам хэл гарна. Михаил Аверьяныч, Андрей Ефимычийн боловсролтой, сайхан талбиун сэтгэлтэйд нь хүндэтгэн хайрладаг бөгөөд харин бусад хүмүүст өөрийнхөө дорд тушаалтны нэгэн адил их зантай ханддаг байв.

	— За би хүрээд ирлээ! Сайн байна уу, эрхэм минь! Ингэхэд би танд яршиг болоогүй биз дээ. Аа? гэж Андрей Ефимычийнд оронгуут хэлдэг байлаа.

	— Үгүй би их баярлаж байна. Би тантай үргэлж уулзаж байхыг хүсдэг шүү гэж доктор хариу өчнө.

	Ингээд хоёр найз өрөөнд орж буйдан дээр нэг хэсэг дуугүй сууцгаан тамхи татна.

	— Дарьюшка бидэнд пиво өгвөл зүгээр сэн гэж Андрей Ефимыч хэлнэ.

	Доктор бодлогошрон, Михайл Аверьяныч нь ямар нэгэн онц сонин юм ярих гэж байгаа хүний хөгжөөнтэй сэргэлэн байдалтайгаар эхний нэг шилийг бас л дуугүй ууна. Тэгээд доктор эхэлж яриа хөөрөөгөө дэлгэнэ.

	Тэр нөхрийнхөө өөдөөс эгц харалгүй (хэзээ ч гэсэн хүний өөдөөс эгцэлж хардаггүй билээ) толгой сэгсэрч,

	— Михайл Аверьяныч минь ухаалаг, сонин яриа дэлгэж хөөрөх дуртай хүн манай хотод ердөө байдаггүй нь даанч харамсалтай. Ер ямар харамсалтай вэ. Энэ л бидэнд хамгийн их дутагдаж байна. Сэхээтэн хүртэл бузар явдлаас дээш гарч чадахгүй байна. Үнэний нь хэлбэл түүний хөгжлийн хэмжээ нь доод давхаргынхнаас ч дээрдэхгүй байна гэж аажим нам дуугаар ярина.

	— Зүйтэй. Яг үнэн гэхэд нь доктор цааш нь нам дуугаар үг бүрийг тодотгон ярих нь:

	— Хүний оюун ухааны дээд зэргийн илрэлээс өөр өөдтэй, сонирхолтой юм энэ хорвоод байхгүйг та өөрөө мэднэ шүү дээ. Оюун ухаан бол хүн адгуус хоёрын хооронд эрс хязгаар тавьж хүний дээд төрөлтөн болохыг баталж өгөөд үл олдох үхэлгүйн мөнхийг аль нэг хэмжээгээр орлодог байна. Үүнээс үзвэл оюун ухаан зугаа цэнгэл гарч болох ганцхан эх булаг нь юм. Бид өөрсдийнхөө орчин тойронд оюун ухаан байгааг харж, сонсдоггүй, тэгэхлээр бидэнд зугаа цэнгэл байхгүй гэсэн үг. Бидэнд ном байдаг нь үнэн, харин энэ маань амьд бодитойгоор харилцах ярилцахтай зүйрлэшгүй юм. Яг таарахгүй ч гэлээ ном бол нот, ярьж хөөрөх гэдэг бол дуулах гэсэн үг хэмээн зүйрлэж болно оо доо.

	— Яг үнэн.

	Ингээд дуугүй болцгооно. Дарьюшка гал тогооны өрөөнөөс гарч ирэн, битүү шаналан шанаагаа тулж үүдэнд зогсон тэднийг чагнана.

	— Ай! Одоо үеийн оюун ухаанаас л салж амрах юмсан гэж Михаил Аверьяныч сүүрс алдан хэлнэ. Тэгээд урьд хэчнээн сайхан хөгжилтэй аж төрж байсан, Орост ямар ухаалаг сэхээтэн байсан хийгээд тэр нь нэр хүнд нөхөрлөлийн ойлголтыг аль хэр өндөрт өргөж байсныг ярина. Баталгаа бичиггүйгээр бие биедээ мөнгө зээлдүүлж, ядарч зүдэрсэндээ тус хүргэхгүй бол ичгүүрт гутамшиг гэж үздэг байсан гэнэ. Аян дайн, адал явдал, тулалдаан мөргөлдөөн, анд нөхөд авгай хүүхэд гэж ямар байсан гэж санана! Кавказ гэж хэчнээн сайхан газар вэ? Нэгэн батальоны даргын эхнэр гэж сүрхий хүүхэн байсан гэнэ. Тэр хүүхэн орой болоход дарга хувцас өмсөөд хот руу ганцаараа гараад өгдөг байжээ. Хүмүүсийн ярилцдагаар тэр нэгэн вантай сэтгэлийн холбоотой байсан гэнэ.

	— Тэнгэрийн хатан байж дээ. Хайрхан... гэж Дарьюшка сүүрс алдав.

	— Бас яаж идэж, яаж ууж байсан гэх вэ? Ямар аймшиггүй зоригтон либералууд байсан гэж санана!

	Андрей Ефимыч чагнах чагнахгүйн хооронд ямар нэгэн юм бодон пиво оочно. Тэгээд гэнэт Михаил Аверьянычийг таслан:

	— Би ухаант хүмүүстэй уулзан ярилцаж байна гэж үргэлж зүүдлэх юм. Миний эцэг надад сайхан боловсрол олгосон боловч жараад оны үеийн үзэл санааны нөлөөгөөр намайг эмч болгосон юм даа. Хэрэв би тэгэхэд түүний үгэнд ороогүй сэн бол одоо оюун сэтгэлийн хөдөлгөөний гол төвд байх байсан даа. Ямар нэг факультетын гишүүн байх сан биз. Оюун ухаан мөнх биш түр зуурын юм, харин би яагаад үүнд дуртай байдгийг та мэдэж байгаа. Амьдрал бол харамсал төрүүлэх урхи юм. Сэтгэгч хүн эрийн цээнд хүрч ухамсартай болох тусмаа мултрах нөхцөлгүй урхинд орох шиг болдог. Жинхэнэ хэрэг дээрээ бол тэр нь өөрийнхөө дур зоргоос гадуур хий хоосноос амьтан болж төрөх тохиолдолд хүрчээ... Яагаад тэр вэ? Хэрэв тэр нь амьдарч байгаагийнхаа учир зорилгыг асуувал түүнд үл хариулах буюу, дэмий тэнэг үг хэлнэ. Үүд хаалга цохивол нь түүнд онгойлгож өгөх хүнгүй. Үхэл ч гэсэн түүнд дур зоргоос нь гадуур ирнэ. Ингээд л шоронд орсон мэт нийт олны зовлонд хүлэгдсэн хүмүүс уулзаж учрахдаа амьдралын энэ урхийг үл анзааран, амгалан тайван байдаг. Задлан шинжилж, нэгтгэн дүгнэх дуртай хүмүүс уулзаж учрахдаа чөлөөт бардам үзэл бодлоо солилцон цаг өнгөрөөдөг. Энэ утгаараа оюун ухаан бол юугаар ч салшгүй зугаа цэнгэл юм.

	— Яг үнэн.

	Андрей Ефимыч ухаант хүмүүсийн тухай, тэдэнтэй учирч ярилцаж байсан тухайгаа нам дуугаар хааяа нэг завсарлан нөхрийнхөө өөдөөс эгцэлж харалгүй ярихад нь Михайл Аверьяныч түүнийг анхааралтай сонсон, «яг үнэн» гэж зөвшөөрөх ажээ.

	— Тэгвэл та хүний үхэлгүй мөнхөд итгэдэггүй юү? гэж шуудангийн газрын дарга гэнэт асууна.

	— Үгүй, хүндэт Михайл Аверьяныч минь итгэдэг ч үгүй, итгэх үндэс ч алга.

	— Үнэнээ хэлэхэд би эргэлзэх юм. Гэлээ ч гэсэн би хэзээ ч үхэхгүй байх гэж бодох юм. Ёох, хөгшин зөнөг минь үхэх цаг чинь болжээ!... гэж өөрөө бодох авч, чи үхэхгүй, битгий итгэ!... гэж оюун ухаар ямар нэгэн юм шивгэнэнэ.

	Арван цаг болж байхад Михайл Аверьяныч харихаар явна. Үүдний өрөөнд дээлээ өмсөж хэр:

	— Хувь заяа минь биднийг ямар ч бөглүү газарт авчирчихсан юм бэ дээ! Энд л үхнэ гэж бодоход даанч харамсалтай. Ёх!.. хэмээн санаа алдана. 

	Нөхрөө үдэж өгөөд Андрей Ефимыч ширээндээ сууж дахиад л уншиж эхэлнэ. Үдэш шөнийн нам гүмийг эвдэх нэг ч чимээ алга, цаг хугацаа ном уншиж байгаа докторын хамт хөдөлгөөнгүй болж энэ ном, ногоон бүрхүүл бүхий чийдэнгээс өөр юм байхгүй мэт. Докторын тариачин эрийн төрхтэй ширүүн барзгар царай нь хүний оюун ухаанд бахархан уярсан инээлтээр аажимдаа гэрэлтэн туяарч ирнэ. Ай, хүн яагаад мөнх биш вэ? гэж бодно. Газрын хөрсөнд орж эцсийн эцэст газрын гадаргуутай нийлэн хөлдөж тэгээд дэлхийн хамт ямар ч учир зорилгогүй сая сая жилээр нарыг тойрч явах юм бол уураг тархины төв, түүний атираанууд юунд байдаг юм бэ? Хараа, хэл яриа, мэдрэхүй, сод оюун гэж байхын хэрэг юу байна? Хөлдөн цэвдэгшиж, тэгээд нарыг тойрч аялаг гэж дээд зэргийн, бараг бурхны оюун ухаан бүхий хүнийг хий хоосноос бий болгож дараа нь тоглоом тохуу хийж байгаа юм шиг шороо тоос болгож байхын хэрэг ердөө ч алга.

	Бодисын солилцоо! Ингэж оронцоглож өөрийгөө үхэлгүй мөнх гэж санаагаа тайвшруулах нь ямар ч өөдгүй явдал бэ дээ? Байгаль ертөнцөд болж байгаа ухамсаргүй үйл явц бол хүний тэнэгээс ч долоон дор юм. Яагаад гэвэл тэнэг явдалд чинь ямар ч гэсэн ухамсар дур зориг байдаг, харин үйл явцад юу ч байдаггүй юм. Үхлийн өмнө айх нь нэр хүндээсээ хэтэрчихсэн аймхай хүн л бие цогцос минь өт хорхой, өвс чулуун... дотор үеийн үед амьдарна гэж өөрийгөө тайвшруулан суудаг байх. Бодисын солилцоонд үхэлгүй мөнх минь байна гэж үзэх нь хэмхэрч хэрэггүй болсон үнэт хийл хөгжмийн дугтуйнд гялалзсан ирээдүйг зөгнөхтэй адил сонин зүйл юм.

	Тэгээд цагийн хонхны дуугарахад Андрей Ефимыч сандлынхаа түшлэгийг налж бага сага юм бодохоор нүдээ анина. Номоос уншсан сайн үзэл санааны нөлөөнд автагдан өөрийнхөө өнгөрсөн ба одоогийн байдлыг санамсаргүй бодно. Өнгөрсөн явдал нь түүний жигшүүрийг төрүүлэх тул энэ тухай дурсахгүй байх нь дээр биз. Харин одоо үеийн байдал нь өнгөрсөн явдалтай нэг л адил юм. Түүний санаа бодол цэвдэг дэлхийн хамт нарыг тойрч явахад докторын сууцтай зэрэгцээ орших их байшинд хүмүүс бие бялдрын хувьд бузар буртаг, өвчин зовлонд нэрвэгдэн байгааг сайн мэднэ. Магадгүй хэн хэн нь үл унтан, хорхой шавжтай тулалдаж, нөгөө нэг нь гал цахил өвчин тусчихаад юм уу, аль эсвэл боолт нь чангадаад ёолж ч байж болно. Үгүй бол өвчтөнүүд жижүүрийнхэнтэй хөзөр тоглож, архи ч ууж байж болох юм. Өнгөрсөн тайлангийн жилд 12000 хүн хууртан мэхлэгдсэн байна. Эмнэлгийн газрын ажил байдал 20 жилийн өмнөх шигээ хууран мэхэлж хулгай хийх, хов жив хөөцөлдөж, хэл ам татах, танил тал хардаг хэвээрээ байж эмнэлгийн газар урьдынхаа адил хүний эрүүл мэндэд дээд зэргийн хортой, ёс журамд үл нийцэх байгууллага хэвээрээ үлджээ. Тэрбээр зургаадугаар тасагт сараалжны цаана Никита өвчтөнийг зодож жанчиж байгааг хийгээд Мойсейка өдөр бүр хотоор явж гуйлга хийдгийг мэдэж байгаа.

	Нөгөө талаас сүүлийн 25 жилийн дотор анагаах ухаанд ер бусын гайхалтай өөрчлөлт болсныг маш сайн мэдэж байгаа. Их сургуульд сурч хэр анагаах ухаанд алхими, метафизикийн хувь зохиол учирна гэж боддог байсан бол одоо шөнөжин ном уншиж байхад нь анагаах ухаан түүний сэтгэлийг хөдөлгөж гайхаш төрүүлэн, тэр ч байтугай бахархал төрүүлдэг болжээ. Үнэндээ, ямар их хувьсгал, ямар хачин гэнэтийн амжилт вэ! Агуу их Пироговын «in spe1»-д бүтэхгүй юм гэж үзэж байсан антисептикийн ачаар мэс засал хийдэг болсон. Жирийн нэг хөдөөгийн эмч өвдөгний үеэр тайрах болж, зуун удаа дотрын хагалгаа хийхэд ганцхан удаа үхсэнээс гадна чулуужих өвчний тухай бичихээ больж юмын төдий бодохоо байжээ. Мөн тэмбүү ярыг шийдвэртэй эмчилдэг болжээ. Бас тэгээд удамшлын онол, гипнотизм, Пастер болон Кохын нээлтүүд, тооцоот эрүүл ахуй хийгээд манай оросын хөдөө нутгийн анагаах ухааныг юу гэх вэ? Өвчний одоогийн ангилал, танин мэдэх эмчлэх арга бүхий мэдрэлийн өвчин судлах ухаан бол урьдынхтай нь зэрэгцүүлбэл бүхэл бүтэн Эльбрус л болжээ. Одоо үед галзуу хүнийг толгой руу нь хүйтэн ус асгаж, халуун цамц өмсгөхөө байжээ. Тэднийг хүнч ёсоор байлгаж, сонин хэвлэлд бичиж байгаагаар бол тэдэнд ший жүжиг, бүжиг наадам тавьж үзүүлдэг ч болсон байна. Одоогийн үзэл санаа, сонирхолд бол төмөр замаас зайдуу хоёр зуугаад модод орших, дарга түшмэд эмч хүнийг бөө гэж үзэж чихэнд нь халуун тугалга цутгаж байсан ч ямар ч үг дуугүй итгэж болно гэж үздэг энэ хотын 6 дугаар тасаг шиг газарт л ийм бузар булай явдал байж болох юм даа. Өөр газарт бол энэ жижиг Бастилийг олон түмэн, сонин хэвлэл аль хэдийн юу ч үгүй болтол урж тасдаад хаях байсан даа.

	«За тэгээд? Үүнээс юу гараа вэ? гэж Андрей Ефимыч нүдээ нээн өөртөө асуулт тавина. Антисептик, Кох, Пастер л гэнэ харин хэргийн мөн чанар өчүүхэн ч өөрчлөгдөөгүй байна. Өвчлөлт, үхэл тэр хэвээрээ л байна. Солиотуудад бүжиг наадам ший жүжиг тавьж л байна, гэлээ ч гэсэн тэднийг суллаж тавихгүй байна. Тэгэхлээр хий хоосон чалчин, хөл үймээн болохоос өөр юмгүй, Венийн шилдэг эмнэлгийн газар, миний эмнэлэг хоёрын хооронд ялгагдах юм үнэндээ алга шив дээ» Түүний атаархах мэт сэтгэл болон гаслант бодол хайхрамжгүй байхад нь садаа болно. Энэ түүний алжаал ядралаас болсон биз. Түүний хүнд нүсэр тэргүүн нь ном руугаа бөхийхөд аятайг бодон гараа нүүрээрээ түшиж цаашид бодох нь:

	«Би хортой ажилд алба хааж, хуурч мэхэлсэн хүнээсээ цалин хөлс авч байна. Би бол үнэнч биш юм. Би өөрөө өчүүхэн амьтан, нийгмийн зайлшгүй муу зүйлийн зөвхөн нэг хэсэг нь шүү дээ. Уездийн бүх түшмэд хорт муу улс бөгөөд үр ашиггүй цалин хөлс авч байдаг... Тэгэхлээр үнэнч бус явдалдаа би биш, цаг үе буруутай... Би хоёр жилийн хойно төрсөн бол өөр хүн байх сан»

	3 цагийн хонх цохиход гэрлээ унтрааж унтлагынхаа өрөөнд орно. Гэвч унтах нойр нь үл хүрнэ. 

	Хоёр жил болсны дараа нутгийн эмнэлгийн газартай болтол хотын эмнэлгийн ажилтныг олшруулахад тусламж болгон жил бүр гурван зуун рубль гаргаж байхаар тогтоож, харамгүй сэтгэл гаргажээ. Андрей Ефимычид туслуулахаар уездийн эмч Евгений Федорыч Хоботовыг хотынхон залж авчирчээ. Энэ бол онигор нүдтэй өргөн шанаатай, хар үстэй, гуч ч хүрээгүй залуухан хүн байлаа. Бодвол түүний өвөг дээдэс дорно зүгээс гаралтай өөр үндэстэн байсан биз. Тэрбээр хотод анх ирэхдээ ганц ч зоосгүй, нэгэн жижиг чемодантай л байсан бөгөөд хөхүүл хүүхэдтэй, муухай царайтай хүүхэн авчирсан нь түүнийгээ өөрийнхөө тогооч хүүхэн гэдэг байлаа. Евгений Федорыч саравчтай малгай тавьж урт түрийтэй гутал өмсөх бөгөөд өвөл цагт оодон дээл өмсдөг байлаа. Тэрбээр бага эмч Сергей Сергеич, нярав хоёртой ойртон танилцсан боловч, бусад түшмэдийг сурвалжит язгууртан гэж тэднээс зайлсхийнэ. Түүний орон гэрт «1881 оны Венийн эмнэлзүйн сүүлийн үеийн жорууд» гэсэн ганцхан л ном байдаг байв. Өвчтөнийг үзэхээр очих бүрдээ энэ номоо үргэлж авч явна. Оройн цагаар клубт очиж билльярд тоглоно. Харин хөзөр тоглох дургүй билээ. Тэрбээр ярихдаа новш, ухаанд чинь ухна ишиг унаасай нь билээ, цуутай мантифолия гэх мэтийн үг хэрэглэх дуртай хүн билээ.

	Долоо хоногт хоёр удаа эмнэлэг дээр очиж тасгуудаар явж үзэх ба өвчтөнийг хүлээн авна. Тэр хүн антисептик болон цус соруулах банк ердөө байхгүйд нь эгдүү нь хүрч дургүйцэх боловч Андрей Ефимычийг гомдоочих болов уу хэмээн бодож шинэ журам тогтоодоггүй байв. Өөрийнхөө нөхөр Андрей Ефимычийг хөгшин луйварчинд тооцож, нэлээд их эд хогшилтой байх гэж хардах бөгөөд дотроо түүнд атаархана. Тэрбээр түүний орыг дуртайхан эзлэх байсан биз. 

	Гуравдугаар сарын хуучдаар, газар харлаж, эмнэлгийн хашааны цэцэрлэгт хар тодол жиргэх болсон хаврын нэгэн орой доктор өөрийнхөө найз шуудангийн газрын даргыг үдэн гаргаж явлаа. Яг энэ үед еврей Мойсейка юм хайж яваад буцаж хашаанд орж явав. Тэрбээр малгайгүй, нүцгэн хөлдөө галош угласан бөгөөд гартаа бадрынхаа хүүдийг барьжээ. Тэгээд докторт хандаж:

	— Ганц хоёр зоос өгөөч! гэж даарснаасаа чичрэглэн, инээмсэглэж хэллээ.

	Хэзээ ч татгалзаж үзээгүй Андрей Ефимыч түүнд аравтын зоос гаргаж өглөө.

	Туранхай ёнтгор шагай, даарч улайсан хөлийг нь хараад «хүйт, нойтон байна шүү дээ. Энэ ч ер нь муу л байна даа» гэж бодов. Өрөвдөх, сэжиглэх сэтгэлд автагдан еврейн халзан толгой, шагай хоёрыг нь ээлжлэн харсаар түүний араас дагаж бяцхан байшинд оров. Докторыг ороход Никита новш дээрээс үсрэн босож номхон зогсов.

	— Сайн байна уу, Никита? Энэ еврейд гутал өгвөл зүгээр сэн. Тэгэхгүй бол сэрүүднэ шүү гэж Андрей Ефимыч зөөлнөөр хэлэв.

	— Эзэн дээдэс минь мэдлээ. Харгалзагчид айлтгая.

	— Тэг тэг. Миний нэрийн өмнөөс, намайг хэлүүлж байна гээрэй.

	Пингээс тасаг руу орох хаалга онгорхой байлаа. Иван Дмитрич орон дээрээ тохойлдон өндийж өөр хүний энэ дууг түгшин чагнаж байснаа докторыг гэнэт танив. Тэрбээр ууртаа бүх бие нь чичирч үсрэн босож нүдээ бүлтийлгэн, хилэгнэн улайж тасгийн дунд хүртэл гүйж ирэв.

	— Доктор иржээ! гэж тэр хашхирч чанга чанга инээн, — Одоо л нэг! Доктор ирж биднийг аврах нь ээ, эрхмүүдээ баяр хүргэе! Бузар золиг! гэж чарлан тасгийнханд урьд өмнө нь үзэгдээгүйгээр ганирч хөлөө дэвсэн, — Энэ бузар золигийг алах хэрэгтэй! Үгүй алах нь багадна! Жорлонд живүүлэх хэрэгтэй! гэж хашхирав.

	Андрей Ефимыч үүнийг сонсоод пингээс тасаг руу шагайж хараад зөөлөн дуугаар:

	— Яалаа гэж? гэж асуув.

	— Яагаад гэнэ ээ? гэж Иван Дмитрич хашхиран, заналхийлсэн сүртэй царай гарган, биеэ эвхэн халаадаараа ороож түүн рүү ойртож ирээд, — Яалаа гэж гэнэ ээ! Хар хулгайч! Луйварчин! Яргачин! хэмээн нулимах гэсэн юм шиг уруулаа цорвойлгож, жигшсэн байдалтай хэлэв.

	— Аядаарай та. Үнэнээ хэлэхэд би хэзээ ч юу ч хулгай хийж байгаагүй, харин бусдыг нь та арай хэтрүүлчхэв бололтой. Таны надад уурласан чинь илт байна. Хэрэв болох бол таныг тайвшрахыг гуйя, тэгээд та юунд уурласныгаа тайван ярь гэж Андрей Ефимыч буруутай мэт инээмсэглэн хэлэв

	— Тэгвэл та яагаад намайг энд хорьж байна.

	— Таныг өвчтэй болохоор

	— Тийм ээ өвчтэй. Тэгвэл таны эрүүлээс нь ялгаж чаддаггүй тэнэгийн харгайгаар хэдэн арван солиотон чөлөөтэй хэсүүчилж явна шүү дээ. Яагаад би болон энэ хэдхэн хөөрхий амьтад бүгдийн өмнөөс золиосонд гарсан юм шиг энд суух болов оо? Та, бага эмч, харгалзагч, танай эмнэлгийн булай амьтад, зан суртахууны хувьд бид хэдийн хэнээс маань ч долоон дор байна, харин яагаад бид энд сууж та нар суудаггүй юм бэ? Учир шалтгаан гэдэг маань аль вэ?

	— Үүнд чинь зан суртахууны харьцаа болон учир шалтгааны ухаан ямар хамаатай юм бэ. Бүх юм тохиолдлоос л хамаарна. Хэнийг суулгав, тэр нь сууж, хэнийг суулгаагүй вэ, тэр нь зугаалж л яваа хэрэг, ингээд л гүйцээ шүү дээ. Би доктор, та сэтгэл мэдрэлийн өвчтөн болсонд ямар ч зан суртахуун болон ямар ч учир шалтгааны ухаан хамаагүй, зөвхөн тохиолдлын хэрэг.

	— Энэ дэмий үгийг чинь би ойлгохгүй байна... гэж Иван Дмитрич амандаа үглээд орон дээрээ суучхав.

	Докторыг байхад ичиж зовоод Никита, Мойсейкаг нэгжсэнгүй, харин Мойсейка орон дээрээ талхны зүсэм, цаас даалуу зэргийг дэлгэн нөгөөх л даарснаас чичирсэн хэвээрээ ямар нэгэн юм еврейгээр уянгалан дуудаж хурдан хурдан хэлнэ. Бодвол санаандаа мухлаг нээж байгаа бололтой.

	— Намайг тавьчихаач гэж Иван Дмитрич хоолойгоо чичвэгнүүлэн хэлэв.

	— Чадахгүй.

	— Яагаад тэр билээ? Яагаад?

	— Яагаад гэвэл энэ чинь миний мэддэг юм биш, бодоод үз дээ, би таныг тавилаа гэхэд ямар ашиг байна? Та яв л даа. Таныг хотынхон юм уу эсвэл цагдаа барьж аваад л буцаагаад аваад ирнэ.

	— Тийм, тийм, энэ үнэн... Энэ чинь л аймаар хэрэг! Үгүй тэгээд би яах вэ? Яах вэ? гэж Иван Дмитрич үглэн духаа арчив.

	Иван Дмитрич мөн ярианы өнгө, түүний татваганасан ухаалаг бөгөөд залуу царай нь Андрей Ефимычид таалагджээ. Тэрбээр энэ залуу эрийг энхрийлэн тайтгаруулмаар санагдан, орон дээр нь түүнтэй зэрэгцэн сууж хэсэг бодсоноо:

	— Яах вэ гэж та асууж байна уу? Таны хувьд бол эндээс оргож зайлах нь л хамгийн сайн байна. Гэвч энэ нь ашиггүй нь харамсалтай. Таныг бариад л авна. Нийгэм гэмт хэрэгтэн, сэтгэл мэдрэлийн өвчтөн ер нь түвэг тарих хүмүүсээс өөрийгөө хаацайлах болохдоо хэнд ч дийлддэггүй юм. Таны энд байгаа чинь зайлшгүй чухал юм гэж бодоод сэтгэлээ тайтгарах нь л таны ганц зам гэж хэлэв.

	— Тэр чинь хэнд ч хэрэггүй.

	— Шорон гяндан, солиотын газар байгаагаас л хойш түүнд хэн нэгэн хүн суух л хэрэгтэй болж байна. Та биш гэхэд би, би биш юм аа гэхэд өөр ямар нэгэн хүн. Та азна л даа, алс ирээдүйд шорон гяндан, солиотын газар гэж байхаа боливол, цонхны сараалж, халаад гэдэг ч байхгүй болно. Эрт орой боловч хэзээд нэг тийм цаг ирнэ шүү.

	Иван Дмитрич тохуурхан инээмсэглэв.

	— Та тоглоом хийж байх шив дээ гэж тэр нүдээ жартайлган, — Та болон таны туслах Никита мэтийн ийм ноёдод ирээдүй ямар ч хамаа алга, харин сайхан цаг ирнэ гэдэгт итгэж болно шүү өршөөлт эзэн минь? Миний бүдүүлэг дорой ярьж байгааг та шоолбол шоолж л бай, харин шинэ амьдралын гэгээ гийгүүлж, үнэн ялж, манай гудамжид баяр наадам болно доо. Би ч яах вэ үүнийг хүлээж чадалгүй үхэж үрэгдэнэ, харин хэн нэгний маань ач гуч нар үзэх болно. Би тэдэнд үнэн зүрхнийхээ угаас баяр хүргэе, тэдний өмнөөс баяр талархлаа илэрхийлье! Урагшаа! Нөхөд өө, бурхан та нарт туслах болтугай! Иван Дмитрич нүдээ гялалзуулан, гараа цонх руу сарвайн, сэтгэл хөдөлсөн дуугаар үргэлжлүүлэн:

	— Энэ торон дотроос та нарыг ерөөе! Үнэн мандтугай! Баяр хүргэе! гэж хэлэв.

	— Баярлах онцгой шалтгааныг нь би ойлгохгүй байна гэж Иван Дмитричийн хөдөлгөөн жүжигчин хүний хуурамч юм шиг санагдсан боловч түүний нь ихэд таашаасан Андрей Ефимыч хэлэв. — Шорон гяндан болон солиотын газар байхаа больж, таны хэлсэнчлэн үнэн ялна. Харин юмны мөн чанар өөрчлөгдөхгүй байгаль ертөнцийн хууль өнөөх л хэвээрээ үлдэнэ. Хүн амьтан одоогийнх шигээ л өвдөж зовох, өтөлж үхэж байх болно. Таны амьдралыг ямар ч сайхан гэрэл гэгээ гийгүүллээ гэсэн эцсийн эцэст таныг авсанд хийж хадаад нүх рүү хаяж орхино.

	— Тэгвэл үхэлгүй мөнх гэдэг чинь яах вэ?

	— За, боль доо та!

	— Та итгэдэггүй юм уу, харин би итгэдэг. Достоевскийнх билүү Вольтрынх бил үү, нэг зохиолд хэрэв бурхан байхгүй байсан бол хүн түүнийг санаанаасаа зохиох байсан гэж нэг хүн хэлсэн байдаг. Хэрэв үхэлгүй мөнх гэж байхгүй юм аа гэхэд агуу их оюун ухаан түүнийг эрт орой боловч зохион бүтээнэ.

	— Сүрхий хэллээ дээ гэж Андрей Ефимыч ханамжтай инээж, — Таны итгэдэг чинь сайн байна. Тийм итгэлээр бол ч авсанд байсан ч жаргалтай амьдарч болно доо. Та ер нь хаа нэг газар боловсрол олж авсан уу? гэв.

	— Тийм ээ, би их сургуульд байсан юм, харин төгсгөж чадаагүй.

	— Та бодлоготой, сэтгэгч хүн юм байна. Ямар ч байдалд та өөрийгөө тайвшруулж чадах хүн юм даа. Амьдралыг ойлгохын төлөө эрмэлзэгч чөлөөтэй бөгөөд гүн сэтгэлгээ болон хорвоогийн хий хоосон хөл үймээнийг бүрэн жигшин үзэх нь хүн амьтан хэзээ ч үзэж байгаагүй жаргал даа. Та ч гэсэн гурван давхар торон дотор сууж байсан ч үүнийг эдэлж чадна. Диоген ган хувинд амьдарч байсан боловч хорвоогийн бүх л хаадаас илүү жаргалтай байсан гэдэг.

	— Танай тэр Диоген чинь тэнэг байсан юм гэж Иван Дмитрич хүйтнээр хэлээд, — Та чинь надад Диогены тухай болон амьдралыг ойлгох гэж юу яриад байгаа юм бэ? гэж тэр гэнэт уурлан үсрэн босож, — Би амьдрах дуртай, туйлын их дуртай! Би айж эмээхийн солио туссан хүн, би айхаас болж үргэлж зовж зүдэрч байна. Харин би амьдрах хүсэлд автагдахдаа, галзуу минь хөдөлчих вий гэж айдаг. Би амьдрахыг маш их хүсэж байна! Маш их! гэв.

	Тэрбээр сэтгэл уймран тасаг дотор ийш тийш явснаа, дуугаа зөөлрүүлэн хэлсэн нь:

	— Энэ тэрийг мөрөөдөн бодоход минь надаас хий үзэгдэл салахгүй юм. Над дээр ямар нэгэн хүн ирж, би хүний яриа хөгжмийн ая сонсож, ой мод усны эргээр зугаацан яваа юм шиг санагдаж, хөл хөдөлгөөн... хайр халамжийг маш их мөрөөдөх юм. За, цаагуур чинь сонин юу байна. Та ярь л даа. Цаагуур чинь юу байна? гэж Иван Дмитрич асуув.

	— Та ерөнхийд нь сонирхож байна уу аль эсвэл хотын сониныг дуулах гэсэн юм уу?

	— Эхлээд хотын сониныг, дараа нь ерөнхийд нь яриарай.

	— За яах вэ? Хотод бол уйтгартай зовлон... хэнтэй ч үг сольж хэнээс ч юм дуулдаггүй. Шинэ хүн ч алга даа. Харин саявтархан залуу эмч Хоботов ирсэн.

	— Тэр чинь миний байх үед ирсэн юм. Бүдүүлэг амьтан байгаа биз?

	— Тийм ээ ер нь л бүдүүлэг эр билээ. Та мэдэх үү... Хачин шүү. Бүх байдлаар авч үзвэл манай нийслэл хотод оюун ухааны зогсолт байхгүй, хөдөлгөөнтэй л байдаг юм байна. Тэгэхлээр тэнд жинхэнэ хүмүүс байх ёстой. Харин ямар нэгэн шалтгаанаар тэндээс манайд харахын ч аргагүй хүмүүс дандаа явуулах юм. Хөөрхий хот!

	— Тийм ээ, хөөрхий хот! гэж Иван Дмитрич санаа алдан инээж

	— Тэгвэл ерөнхийдөө ямар байна? Сонин сэтгүүлд юу бичиж байна гэж асуулаа.

	Тасалгаанд аль хэдийнээ харанхуй болжээ. Доктор босож зогсоод хилийн чанадад болон Орост юу юу бичиж байгаа тухай одоо үед сэтгэл санааны чиглэл ямар байгаа тухай ярьж гарав. Иван Дмитрич анхааралтай сонсож асуулт тавьж байснаа ямар нэг аймшигт юм санасан мэт толгойгоо тэврэн орон дээрээ доктороос буруулан хэвтэв.

	— Та юу болчхов? гэж Андрей Ефимыч асуув.

	— Та надаас одоо нэг ч үг сонсохгүй! Намайг зүгээр орхиоч! гэж Иван Дмитрич ширүүн хэлэв.

	— Яагаад тэр билээ?

	— Намайг зүгээр орхи гэж танд хэлж байна шүү! Ямар шуламс вэ?

	Андрей Ефимыч гайхан мөрөө хавчин санаа алдаад гарч одов. Тэрбээр пингээр гарахдаа:

	— Никита энд цэвэрлэчихвэл зүгээр сэн... тун муухай үнэртэй байна! гэв.

	— Мэдлээ эзэн дээдэс минь

	«Ямар аятайхан залуу вэ?» гэж Андрей Ефимыч гэртээ харьж явахдаа бодов. «Миний энд амьдрах бүх хугацаанд тохиолдсон ганц энэ хүнтэй л ам авалцаж болмоор байх шив. Тэр сэтгэн бодож чадахаас гадна хэрэгтэй юмаа олж сонирхдог хүн юм даа. »

	Юм уншиж байхдаа ч орондоо орсон хойноо ч тэр дандаа л Иван Дмитричийн тухай бодож байсан бөгөөд маргааш өглөө нь сэрээд өчигдөр ухаантай бөгөөд сонин хүнтэй танилцсаныгаа санаж, юуны өмнө бололцоо гарвал дахиад түүн дээр очъё гэж шийдэв. 

	Иван Дмитрич өчигдрийнх шигээ толгойгоо тэврэн хөлөө атийлгаад хэвтэж байв. Түүний царай үл харагдана.

	— Сайн байна уу, найз минь. Та унтаагүй биз гэж Андрей Ефимыч асуув.

	— Нэгдүгээрт би таны найз биш, хоёрдугаарт та надаас ганц үг дуулахгүй. Та дэмий битгий оролд гэж Иван Дмитрич дэр лүүгээ бухан хэлэв.

	— Хачин юм даа... Өчигдөр бид тийм сайхан ярьж байсан, гэтэл гэнэт бие биеэ гомдоож хэл авалцахаа байчихлаа... Бодвол ямар нэгэн эвгүй юм хэлж дээ эсвэл таны бодолд үл тохирох юм хэлсэн байж магад.

	— Уухайдаа, би таныг мэдлээ! Та өөр газарт очоод тагнаж туршиж яв, энд таны хийх юм алга. Таны юунд ирснийг би аль өчигдөр ойлгож мэдсэн юм гэж Иван Дмитрич өндийн докторыг улайсан нүдээр түгшүүрлэн харж тохуурхлаа.

	— Хачин сонин бодол байна даа! гэж доктор инээмсэглэн, — Тэгэхлээр та намайг тагнуул гэж бодож байгаа юм уу? хэмээн асуув.

	— Тиймээ... бодож байна. Тагнуул юм уу эсвэл намайг туршихаар тавьсан доктор аль нь ч байсан адилхан шүү дээ.

	— Ай уучлаарай, та үнэхээр хачин хүн юм даа! Доктор орны дэргэдэх сандал дээр суун зэмлэнгүй маягтай толгой сэгсрэв.

	— Тэгвэл таны зөв гэж бодъё. Би таныг үг цохилдуулан ам алдуулж аваад цагдаагийн газар өгчих юм гэж бодъё. Тэгвэл таныг барьж аваад дараа нь шүүхэд өгнө. Тэгвэл шүүх, шорон гянданд байхад энд байснаас дордоно гэж үү дээ? Хэрэв таныг өөр газарт явуулах тэр ч битгий хэл цөллөгт хоосон энэ бяцхан байшинд сууж байснаас дор болно гэж үү? Дордохгүй байх гэж би бодож байна... Айгаад яах вэ?

	Хараажаар Иван Дмитрич энэ үгийг анзаарсан бололтой босоод тайван суув.

	Оройн таван цаг боллоо. Энэ үед Андрей Ефимыч өрөөн дотуураа холхин явж, Дарьюшка түүний шар айраг уух эсэхийг нь асуудаг цаг билээ. Гадаа тэнгэр цэлмэг намуухан байлаа.

	— Би хоолоо идчихээд зугаалахаар гараад ийшээ ороод ирлээ. Бүр хавар болчихжээ, та харж байгаа биз дээ гэж доктор хэлэв.

	— Одоо ч ямар сар билээ? Гуравдугаар сар бил үү? гэж Иван Дмитрич асуув.

	— Тийм ээ гуравдугаар сарын хуучид

	— Гадаа шавар шавхайтай байгаа биз?

	— Үгүй гайгүй. Цэцэрлэгт аль хэдийн зөрөг зам гарчихсан

	— Одоо үед хотоос гарч тэргээр зугаалан явбал сайхан байгаа даа. Дараа нь тавтай дулаахан гэртээ буцаж ирнэ... бас тэгээд төлөв томоотой эмчээр толгойгоо эмчлүүлнэ... Хүн шиг амьдрахаа больсоор би уджээ. Энд бол хэцүү юм аа! Тэсэхүйеэ хэцүү байна! гэж Иван Дмитрич нойрмог улаан нүдээ нухлан хэлэв.

	Тэрбээр өчигдрийнхөө хөөрөлтөөс болж ядран сульдаж ярих ч дургүй болжээ. Царайны байдлыг харвал толгой нь их өвдсөн бололтой, гар хуруу нь чичирнэ.

	— Дулаахан тавтай өрөө энэ тасаг хоёрт ч ялгаа юу байх вэ дээ. Амгалан тайван, сэтгэл хангалуун байдал хүний гадна биш дотор нь байдаг юм гэж Андрей Ефимыч хэлэв.

	— Энэ ч юу гэсэн үг вэ?

	— Жирийн хүн бол сайн муу явдлыг гаднаас өөрөөр хэлбэл тэрэг юм уу өрөөнөөс хүлээж суудаг, сэтгэдэг хүн бол өөрөөсөө хүлээж суудаг юм.

	— Та энэ номнолоо алтан жүржийн үнэр анхилах дулаан орон Грект очоод номло, энд бол агаар нь таарахгүй. Ингэхэд Диогений тухай би хэнтэй ярилаа? Тантай биш байгаа даа?

	— Тиймээ, өчигдөр надтай?

	— Диоген бол дулаан байр, өрөө хэрэглэхгүй байсан, тэнд чинь үүнгүйгээр ч халуун байдаг юм. Ган хувинд орогнож жүрж, чидунаар хооллож явсан шүү дээ. Харин түүнийг орос нутагт аваад ирвэл арван хоёрдугаар сард байтугай тавдугаар сард орох байр эрэх сэн биз. Ээ дээ, хөлдөөд хоцрох байсан даа.

	— Үгүй хүйтнийг бол ямар ч өвчний адилаар мэдрэхгүй байж болно. «Өвчин гэдэг бол өвдөхгүйн тухай амьд бодитойгоор бодно гэсэн үг. Сэтгэлээ чангалан энэ бодлыг өөрчлөн хаяж ёолон шаналахаа байчихвал өвчин алга болно» гэж Марк Аврелий хэлсэн нь үнэн юм шүү. Цэцэн хүн юм уу аль эсвэл зүгээр сэтгэгч бодлоготой хүн зовж шаналахыг жигшин үргэлж сэтгэл хангалуун явж юуг ч гайхан сонирхдоггүйгээрээ онцгой байдаг.

	— Тэгвэл би шаналан зовж, хүний бузар булайг гайхан дургүйцдэгээрээ тэнэг хүн болох нь ээ.

	— Энэ ч дэмий л дээ. Хэрэв та сайн бодож үзвэл бидний сэтгэлийг үймүүлдэг гаднын тэр юм юутай өчүүхэн зүйл болохыг ойлгох болно. Амьдралыг л ойлгохын төлөө эрмэлзэх хэрэгтэй, үүнд л жинхэнэ сайн сайхан гэдэг чинь байгаа юм.

	— Ойлгох гэнэ ээ... гэж Иван Дмитрич нүүрээ үрчийлгэн, — Гадаад дотоод... Өршөөгөөрэй, үүний чинь би ойлгохгүй байна. Би зөвхөн... хэмээн босож докторыг муухай харж, — Намайг бурхан халуун цус нервээр л бүтээсэн гэдгийг зөвхөн мэдэж байна! гэж хэлэв. Харин амьд эд гэдэг чинь амьдрах чадалтай л юм бол ямар ч цочролд хариу үйлдэл үзүүлэх ёстой. Би ч гэсэн тэгдэг! Би өвчинд уйлж ёолох, бузар булайд дургүйцэх, шившигт явдалд жигших зэрэг хариулт өгдөг. Минийхээр бол үүнийг л амьдрал гэнэ. Организм доорд болох тусмаа цочролыг бага мэдэрч төдий чинээ сулаар хариу үйлдэл үзүүлнэ, дээшлэх тусмаа хүлээж авах чадвартай болж бодит юманд хариу өгөх нь улам эрчимтэй болдог. Үүнийг юунд мэдэхгүй байх вэ? Доктор гэх, тэгээд ийм өчүүхэн зүйлийг мэдэхгүй байна аа? Шаналан зовохыг жигшин үзэж, юуг ч үл тоомсорлон, сэтгэл хангалуун явах гэвэл ийм байдалд хүрэх хэрэгтэй гэж Иван Дмитрич цэлцийж өөхөлсөн бүдүүн эрийг заав. Эсвэл зөвхөн шаналангаар өөрийгөө хатуужуулж түүнийг яагаад ч мэдрэхгүй болох, өөрөөр хэлбэл амьдрахаа болих хэрэгтэй. Өршөөгөөрэй би бол цэцэн мэргэн гүн ухаантан биш тэгээд ч би үүнийг ойлгохгүй байна. Надад ухан бодох чадал ч алга гэж шазваганан хэлэв.

	— Үгүй та харин айхавтар сүрхий бодож байна.

	— Таны элэглэн дуурайж байгаа улс бол гайхамшигтай хүмүүс байсан юм. Харин тэдний сургаал хоёр мянган жилийн өмнө ахицгүй болж хумсын төдий ч урагшлалгүй зогсчихсон, урагшлах ч үгүй байх. Яагаад гэвэл тэр нь амьдрал ахуйд үл нийцэх байсан билээ. Энэ аль ч сургаалыг амтархан судалж амьдралаа өнгөрүүлж байсан цөөнх хүмүүсийн дунд амжилтад хүрч байсан боловч олонх нь ойлгож мэддэггүй байсан хэрэг. Бахтай амьдрал баян чинээлгийг үл хайхрах, үхэл зовлонг жигшин үзэхийг номлогч сургаалыг дийлэнх олон нь ойлгодоггүй байлаа. Яагаад гэвэл энэ олонх баян чинээлэг бахтай амьдрал гэдгийг мэддэггүй байжээ. Хүний амьдрал чинь үхлийн өмнө үнхэлцгээ хагартал айх, үгүйрч хоосрон өлсөж даарахыг мэдрэхээс бүрэлдэн тогтдог болохоор зовлон шаналахыг үл хайхарна гэдэг чинь өөрийнхөө амьдралыг тоомсорлохгүй бай гэсэн үг. Ингэж мэдрэх явдалд л бүх амьдрал оршин байгаа юм. Энэ амьдралыг бэрхшээж, үзэн ядаж болно. Харин түүнийг хайхрахгүй байж яахин болох вэ. Тиймээ, давтан хэлэхэд, стоикуудын сургаал хэзээ ч гэсэн ирээдүйтэй байж чадахгүй, харин тэмцэл, өвчинд эмзэг, цочролд хариу өгөх чадал л энэ зууны эхнээс өнөөдрийг хүртэл дэвшилттэй байна гэдэг нь илт байгаа биз...

	Иван Дмитрич гэнэт сэтгэлгээнийхээ сэжмийг алдаж яриагаа таслан харамсалтайгаар духаа арчив.

	— Нэг чухал зүйл хэлэх гэсэн чинь будилж орхилоо гэж тэр хэлээд, — Би юу хэлэх гэлээ дээ? Аа тийм! Стоикуудыг хэн нэг өөрийнхөө дотнын хүнийг олж авахын тулд өөрийгөө боол болгон худалдаж байсан юм. Тэгэхлээр та харж байгаа биз дээ, стоик ч гэсэн цочролд хариу үйлдэл үзүүлж байжээ. Яагаад гэвэл өөрийнхөө дотнын энэ агуу их үйл явдалд өрөвдөж догдолсон сэтгэл хэрэгтэй байсан байна. Би сурсан бүхнээ энэ шоронд ирээд мартжээ, тэргүй бол бас ч санаанд орох юм байх сан л байх. Тэгвэл Христийг аваад үзье. Христос бол бодит байдалд уйлах инээх, уйтгарлах уурлах, тэр ч байтугай гуниглалаар хариулт өгч байсан юм. Тэрбээр зовлонг инээмсэглэлээр угтаж, үхлийг хайхрахгүй байж чадаагүй харин үхлийн зовлон битгий дайраасай гэж Гефсиманы цэцэрлэгт мөргөл хийж байсан гэж би хэлэх гэсэн юм гэв.

	Иван Дмитрич инээд алдаад суучхав.

	— Хүний хангалуун тайван байдал түүнээс гадна биш өөрт нь байдаг гэж үзье. Зовлонг үл хайхран юу ч тоомсорлохгүй байж болно гэж үзье. Тэгвэл та ямар үндсэн дээр үүнийг номлоод байна аа? Та гүн ухаантан уу? Цэцэн мэргэн хүн үү? гэж хэлэв.

	— Үгүй би гүн ухаантан биш, үүнийг хэн ч ингэж номлох ёстой. Учир нь энэ чинь ухаалаг юм шүү дээ.

	— Үгүй та яагаад амьдралыг ойлгох, зовлонг хайхрахгүй зэргийг сайн мэддэг гэж өөрийгөө боддогийг чинь мэдэх гэсэн юм. Та ер нь зовлон үзсэн гэж үү дээ? Зовлон гэж юу хэлдгийг ойлгодог гэж үү? Ингэхэд таныг бага байхад чинь зоддог байсан уу?

	— Үгүй, миний эх эцэг зодож шийтгэхийг цээрлэдэг улс байсан.

	— Намайг бол эцэг минь маш ширүүн зоддог байсан. Миний эцэг их ширүүн догшин авиртай байж билээ. Тэрбээр унжуу хамартай, шар хүзүүтэй, шамбарамтай хүн байсан юм. Харин таны тухай авч яривал, таны амьдралын туршид танд хэн ч гар хүрч байгаагүй, таныг хэн ч айлгаж байгаагүй, хэн ч зодож жанчиж байгаагүй, та бол бух шиг л эрүүл чийрэг хүн. Та эцгийнхээ ивээлд өсөж, түүний эд хөрөнгөөр сурч аваад дараа нь олз омогтой хөнгөн ажилд орсон хүн. Та хорь гаруй жил бэлэн түлш, бэлэн гэрэл, бэлэн зарц бүхий байранд үнэ төлбөргүй сууж, хийх юмгүй ч гэсэн юуг ч яаж ч хийсэн дураараа эрхтэй байна. Та төрөлхийн залхуу өлбөгөр хүн. Тиймээс ч та байраасаа ч хөдлөлгүй юунд ч санаа зоволгүй амар жимэр суухаар амьдралаа зохиосон байна. Ажил хэргээ та бага эмч мэтийн өөдгүй амьтдад даалгачхаад, өөрөө дулаахан, нам гүм газарт сууж мөнгө цуглуулах, ном унших энэ тэрийн дэмий юм сэтгэж сэтгэлээ зугаацуулах буюу (Иван Дмитрич докторын улаан хамрыг харан) ууж согтуурах ажил хийж байсан. Нэг үгээр хэлбэл та амьдрал үзээгүй, түүнийг ердөө ч мэдэхгүй байна. Харин бодит байдалтай зөвхөн онолын хувьд л танилцсан юм. Хий хоосон хөл үймээн, гадаад ба дотоод, амьдрал, үхэл зовлонг үл хайхрах, ойлгох, жинхэнэ сайн сайхан энэ бүх номлол чинь орос орны залхуучуудад л тохирно. Иймхэн шалтгаанаар та зовлонг үл хайхран, юуг ч тоомсорлохгүй байна. Жишээ нь та нэгэн бүдүүлэг эр эхнэрээ зодож байхыг нь харжээ. Тэгвэл үүнд оролцох хэрэг байна уу? Нүдэж л байг тэртэй тэргүй эрт орой боловч нэг цагт хоёулаа л үхнэ шүү дээ. Бас тэгээд ингэж зодож нүдсэнээрээ тэр зодуулж байгаа хүнийг биш өөрийгөө л доромжилж байна шүү дээ. Ууж согтуурах зүй зохисгүй тэнэг хэрэг, харин уусан ч уугаагүй ч адилхан л үхнэ. Нэг авгай шүд өвдлөө гээд ирлээ... За яах вэ? Өвдөнө гэдэг чинь өвчний тухай бодсоноос болж байж. Бас тэгээд өвчин зовлонгүй энэ хорвоод амьдарч чадахгүй бүгдээрээ л үхэх болно. Иймээс ч авгай минь хойшоо бай архи ууж сэтгэх явдалд минь битгий садаа бол. Нэгэн залуу юу хийх, яаж амьдрахаа асууж зөвлөгөө гуйг. Үүнд хариулахад өөр хүн бол бодох хэрэгтэй. Харин энд бол хариулт бэлэн байна. Амьдралыг ойлгож, сайн сайхны төлөө эрмэлзэх л гэнэ шүү дээ. «Жинхэнэ сайн сайхан» гэдэг энэ хачин юм ч юу юм бэ? Үнэндээ үүнд чинь хариулт байхгүй. Биднийг энд торны ард хааж орхиод тамлан зовоож ялзруулж гүйцлээ. Харин дулаахан тавтай өрөө энэ тасаг хоёрын хооронд ямар ч ялгаа байхгүй болохоор энэ чинь ухаалаг сайхан хэрэг ээ. Хийх юмгүй сэтгэл цэвэр явж өөрийгөө цэцэн мэргэнд тооцох нь зохистой философи байна... Үгүй эрхэм минь энэ чинь философи биш, сэтгэлгээ ч биш далайцтай үзэл ч биш, харин залхуурал, нойрмог тэнэглэл, бадарчлал мөн буюу... Тиймээ! хэмээн Иван Дмитрич дахин уурсаж, — Та өвдөж зовохыг тоомсорлодоггүй гэнэ ээ, тэгвэл таны хурууг хаалганд хавччихвал хоолой мэдэн бархирна даа! гэж хэлэв.

	— Бархирахгүй ч байж мэднэ гэж Андрей Ефимыч түр инээмсэглэн хэлэв.

	— Яалаа гэж дээ! Хэрэв таныг саа дайрах юм уу аль эсвэл ямар нэгэн тэнэг балмад эр өөрийнхөө хэргэм зэрэг чадлаар далимдуулан таныг олны өмнө дайран доромжилж, тэгээд тэр ямар ч ял шийтгэлгүй өнгөрнө гэдгийг та мэдэж байна гэж бодъё. Тэгвэл бусдыг амьдрал ойлгож сайн сайханд яаж хүрээ вэ дээ гэдгийг та өөрөө ойлгох сон доо.

	— Ёстойдоо гэж Андрей Ефимыч сэтгэл хангалуун инээмсэглэж гараа үрчин, — Таны нэгтгэн дүгнэх дуртайд чинь би их бахархаж байна, миний төрх байдлын тухай таны дүгнэлт чинь ер нь онцгойд боллоо. Үнэнээ хэлэхэд тантай ярьж хөөрөхөд миний сэтгэл ихэд хангалуун байна. За би таныг сонсож гүйцлээ, одоо та намайг сонсож хайрла... гэв. 


XI

	 

	Энэ яриа цаг шахам үргэлжилсэн бөгөөд хараажаар Андрей Ефимычид нэлээд гүн сэтгэгдэл төрүүлжээ. Тэрбээр өдөр болгон бяцхан байшинд очдог болов. Өглөөгүүр, өдрийн хоолны дараа очих агаад Иван Дмитричтэй үдэш харанхуй болтол ярьж хөөрдөг болжээ. Анхны үед Иван Дмитрич түүнийг муу санаа агуулж байгаа буй хэмээн хардаж илтэд дургүйцэж зожиглодог байснаа сүүлдээ энэ ширүүн авираа өөрчилж хүлцэнгүй бөгөөд тохуурхан хандах болов.

	Удалгүй доктор Андрей Ефимычийн 6 дугаар тасгаар орж гардаг болсон тухай яриа эмнэлгээр тархав. Харин юунд тэнд очиж бүхэл бүтэн цагаар суудаг болон юун тухай ярилцдаг хийгээд яагаад эмийн жор бичихээ байчихсаныг нь бага эмч, Никита болон жижүүр хүүхнүүдийн хэн нь ч үл ойлгоно. Түүний энэ байдал хачин жигтэй санагдана. Михаил Аверьянычийн ирэхэд түүний гэртээ байхгүй байх олонтоо тохиолджээ. Урьд нь ийм явдал ер тохиолддоггүй байсан сан. Мөн доктор гэртээ шар айраг уух цаг тогтмол биш болсон хийгээд тэр ч байтугай хоолноосоо ч хоцорч ирдэг болсонд нь Дарьюшка ч гэсэн гайхдаг болов.

	Зургаадугаар сарын сүүлчээр нэгэн өдөр доктор Хоботов ямар нэгэн хэргээр Андрей Ефимычийнд иржээ. Тэгээд байхгүй болохоор нь айл хунараар орж сураглавал хөгшин доктор сэтгэл мэдрэлийн өвчтөнийд очсон гэж хэлжээ. Тэгээд Хоботов бяцхан байшинд очиж үүдний пинд зогсон ийм нэгэн яриа сонсов:

	— Бид хэзээ ч санал нийлэхгүй, та өөрийнхөө бодолд намайг оруулж чадахгүй, та бодит байдалтай ер танилцаагүй, зовж зүдрэхийг хэзээ ч үзээгүй, харин хувалз мэт бусдын зовлонгоор тэжээл хийж явжээ. Би бол төрснөөсөө эхлээд өнөөдрийг хүртэл тасралтгүй зовж зүдэрсэн хүн. Иймээс танд ил хэлэхэд: би бол танаас дээгүүр бүх талаар сайн мэддэг, намайг сургадаг нь та бишээ хэмээн Иван Дмитрич уцаарлан ярьж байв.

	— Би таныг өөрийнхөө бодолд оруулах гэсэн эрмэлзэл ердөө ч алга. Хэргийн учир үүнд байгаа юм бишээ нөхөр минь. Та зовж зүдэрч байхад, би зовж зүдэрч байгаагүйд хэргийн учир байгаа биш, харин та бид хоёр сэтгэж чаддаг бие биеийгээ ухаж сэтгэж чаддаг хүн гэж үзэн бидний үзэл санаа хэчнээн ялгаатай байлаа ч гэсэн санал нэгтэй байдагт л хэргийн учир оршин байгаа юм. Зовлон жаргал гэдэг чинь түр зуурын л хэрэг. Тэр ч яах вэ бурхны тааллаар болог. Нийт олны мухар мулгуу, тэнэг өөдгүй байдал миний залхууг хүргэж би ямар ч цагт тантай дуртай ярьж хөөрдгийг нөхөр минь чи мэддэг ч болоосой! Та бол ухаантай хүн, намайг баясуулж байдаг гэж Андрей Ефимыч түүний ойлгохгүй байгаад харамсан нам дуугаар хэлэх аж.

	Хоботов үүд цунгийн төдий онгойлгож тасаг руу харвал Иван Дмитрич тоорцгоо тавьчихсан түүний хажууд Андрей Ефимыч орон дээр зэрэгцэн сууж байв. Солиот эр нь нүүр амаа татвагануулан, дагжин чичирч халаадаа хамхин битүүмжилжээ. Харин доктор толгой унжуулан хөдөлгөөнгүй суух бөгөөд царай нь улайж яахаа ч үл мэдэн уйтгарлажээ. Хоботов мөрөө хавчин инээж Никитаг харвал Никита ч гэсэн мөрөө хавчжээ.

	Дараа өдөр нь Хоботов бага эмчийн хамт бяцхан байшинд ирж пинд зогсоод чагнажээ.

	— Мань хөгшин ч бүр явж өгсөн шиг байх шив ээ! гэж бяцхан байшингаас гарч явахдаа Хоботов хэлэв.

	— Бурхан минь нүгэлт биднийг өршөөх болтугай! Эрхэм Евгений Федорыч минь, ингэнэ гэж би аль эртний бодож байсан юм гэж Сергей Сергейч гялалзтал арчсан гутлаа муухай болгохгүйн тулд шавар шавхайг хичээнгүйлэн тойрон гарч явахдаа санаа алдан хэлэв. 

	Үүнээс хойш Андрей Ефимыч ойр тойрныхоо нууцгай битүү байдалтай болсныг ажиглаж мэдэх болов. Жижүүр хүүхнүүд, өвчтөнүүд болон харчуул түүнтэй уулзахдаа түүнийг сониучирхан харж хоорондоо шивгэнэн ярилцана. Харгалзагчийн охин Машаг эмнэлгийн цэцэрлэгт дайралдвал өхөөрдөн энхрийлдэг байсан сан. Харин одоо тэр нь толгойг нь илэхээр инээмсэглэн очиход нь яагаад ч юм бүү мэд түүнээс зугтдаг болжээ. Шуудангийн газрын эрхлэгч Михаил Аверьяныч ч гэсэн түүний яриаг сонсоод «Яг үнэн» гэж хэлэхээ байж, харин «тийм бий, тийм бий... » гэж хачин аягүйрхэн хариулж, түүн рүү бодлогошрон уйтгарласан янзтай хардаг болжээ. Тэрбээр яагаад ч юм бүү мэд архи, шар айраг зэргийг уухаа боль гэж нөхөртөө зөвлөх бөгөөд гэхдээ зулгуй зантай хүн болохоороо архи ууснаас болж өвчин эмгэгтэй болсон бөгөөд архинаас гарч бүрмөсөн эрүүл болсон нэгэн батальоны командлагч гайхамшигт хүний тухай болон хорооны лам байсан нэгэн сайн эрийг дурдаж ярина. Хоботов хоёр гурван удаа Андрей Ефимыч дээр ирсэн бөгөөд хөлчүүрүүлэх ундаа хэрэглэхгүй байхыг зөвлөж ямар ч шалтгаангүйгээр бромт кали уу гэжээ.

	Наймдугаар сард Андрей Ефимыч хотын тэргүүнээс маш чухал хэргийн учир хүрч ирэхийг хүссэн захиа авав. Андрей Ефимыч тогтоосон цагт захиргаан дээр ирэхэд нь цэргийн дарга, уездийн сургуулийн орон тооны харгалзагч болон Хоботов захиргааны гишүүн мөн түүнчлэн түүнд доктор хэмээн танилцуулсан цайвар шаргал үстэй нэгэн бүдүүн эр мэтийн хүмүүс байлаа. Доктор хэмээх хэлэхэд хэл орооцолдсон польш маягийн нэртэй энэ хүн бол хотоос гучаад мод зайтай орших морин завод дээр байдаг бөгөөд зам зуураа хотод буужээ.

	Танайхны хэсгийн талаар өргөдөл гаргасан байна. Жишээлбэл эмийн санг ерөнхий корпуст байрлуулсан нь зай муутай давчуу байгаа учир жижиг байшингуудын нэгэнд оруулах хэрэгтэй юм шиг Евгений Федорыч ярьж байна. Нүүлгэх нь юу ч биш л дээ, харин тэр байшинд засвар хийх хэрэгтэй нь гол шалтгаан болж байна гэж захиргааны гишүүн мэнд усаа мэдэлцэж ширээнд суусны дараа Андрей Ефимычид хэлэв.

	— Тиймээ засвар хийхгүй бол болохгүй. Жишээлбэл, хэрэв булангийн жижиг байшинг засаж эмийн сан болгох юм аа гэвэл доод зах нь таван зуун рубль хэрэгтэй байх гэж би бодож байна. Энэ ч их л зардал даа гэж Андрей Ефимыч жаахан бодсоноо хэлэв.

	Тэд хэсэг дуугүй болцгоов.

	— Одоогийнхоо байдлаар энэ эмнэлгийн газар хөрөнгө чинээнд үл тохирох зүйл гэж би арван жилийн өмнө илтгэсэн юм. Энэ чинь дөчөөд оны үед баригдсан юм. Тэр үед чинь тийм ч их хөрөнгө чинээтэй байгаагүй шүү дээ. Манай хотынхон хэрэггүй барилга, илүү орон тоонд их хөрөнгө зарцуулах юм. Миний бодоход энэ мөнгөөр тэргүүний эмнэлгийн газар хоёртой болж болох байсан гэж Андрей Ефимыч нам дуугаар үргэлжлүүлэн ярив.

	— Тэгвэл өөрөөр цэгцэлж орхиё л доо! гэж захиргааны гишүүн түргэн хэлэв.

	— Эмнэлгийн хэсгийг нутгийн захиргааны мэдэлд өгье гэж би хэлдгээ хэлсэн юм.

	— Нутгийн захиргаанд мөнгөө өгчихвөл, тэр чинь хулгайлаад дуусчихна гэж цайвар шаргал үстэй доктор инээд алдан хэлэв.

	— Энэ ч бүр жам болчихжээ гэж захиргааны гишүүн зөвшөөрөн хүлээж бас инээв. 

	Андрей Ефимыч цайвар шаргал үст докторыг уруу царайтай алмайран харж:

	— Үнэнч байх хэрэгтэй гэв. Дахиад л дуугүй болж цай ууцгаав. Яагаад ч юм бүү мэд хачин их бачимдсан цэргийн дарга ширээн дээгүүр сарвайж Андрей Ефимычийн гарт хүрснээ;

	— Та биднийг бүр мартжээ доктор. Ингэхэд та чинь гэлэн юм аа. Хөзөр тоглодоггүй, хүүхэнд дургүй. Манай ах та хоёр ч их уйтгартай байгаа биз дээ гэж хэлэв.

	Төлөв томоотой хүн энэ хотод амьдрахад уйтгартай гэж бүгдээрээ ярилцав. Театр ч байхгүй, хөгжим ч байхгүй. Саяхан клубт болсон бүжгийн үдэшлэг дээр хориод хүүхэн байсан атал зөвхөн хоёрхон бүжиглэдэг залуу байжээ. Залуучууд нь бүжиглэхгүй лангуу хавиар овооролдох юм уу аль эсвэл хөзөр тоглодог гэлцэнэ. Андрей Ефимыч хэнийг ч харалгүй хотынхон хов хөөцөлдөж, хөзөр эргүүлж оюун ухаан, зүрх сэтгэл амьдралынхаа эрчмийг барахаас биш сонирхолтой яриа ярих, унших зэргээр цагаа өнгөрөөхийг бодох ч үгүй чадах ч үгүй оюун ухааныхаа өгч байгаа зугаа цэнгэлийг ашиглахыг ч хүсэхгүй байгааг болон энэ нь ямар их харамсалтай болох тухай нам дуугаар аажим ярьж гарав. Зөвхөн ганц оюун ухаан л гайхалтай сонин, харин бусад зүйл өчүүхэн жижиг өөдгүй зүйл гэнэ. Хоботов өөрийнхөө нөхрийг анхааралтай чагнаж байснаа гэнэт асуусан нь:

	— Андрей Ефимыч ээ, өнөөдөр чинь хэдэн билээ? Зохих хариултыг нь аваад Хоботов болон цайвар шаргал үст доктор хоёр урагшгүйгээ мэдсэн шалгагч хүний дуугаар өнөөдөр хэд дэх өдөр болох тухай болон нэг жил хэдэн хоногтой байдаг тухай хийгээд 6 дугаар тасагт гайхамшигт зөн билигтэй хүн байгаа нь үнэн эсэхийг асууж Андрей Ефимычийг шалгаав.

	Сүүлчийн асуултад хариулахдаа Андрей Ефимычийн нүүр нь улайн хэлсэн нь:

	— Тийм ээ, энэ чинь өвчтэй хүн, гэхдээ их сонин залуу шүү гэв.

	Ингээд асууж байцаахаа больцгоов.

	Үүдний өрөөнд дээлээ өмсөж байхад цэргийн дарга түүний мөрөн дээр гараа тавин сүүрс алдаж:

	— Хөгшин бидэнд амрах цаг болжээ! гэж хэлэв.

	Энэ нь түүний оюуны чадварыг шалгаж үзэх комисс байсныг Андрей Ефимыч захиргаанаас гарч явахдаа ойлгож мэдэв. Тэрбээр түүнээс асууж байсан асуултуудыг санаж нүүр нь улайгаад яагаад ч юм бүү мэд түүний амьдралд анх удаа анагаах ухаан машид хөөрхийлөлтэй санагдав.

	«Бурхан минь, эд чинь саяхан л сэтгэл мэдрэлийн өвчнийг анагаах тухай үзэж шалгалт өгсөн улс шүү дээ. Юун ч тэнэг юм бэ дээ? Эд чинь сэтгэл мэдрэлийн өвчнийг анагаах тухай юу ч мэддэггүй юм байна» гэж тэдний эмч мэт байцаан шалгааж байсныг бодон бодон явав.

	Тэгээд амьдралдаа анх удаагаа доромжлуулсан гэж уур цухал нь хүрэв.

	Энэ өдрийн орой Михаил Аверьяныч тэднийд ирэв.

	Шуудангийн эрхлэгч мэндэлсэн ч үгүй түүн рүү очоод хоёр гарыг нь шүүрэн авч догдолсон дуугаар:

	— Эрхэм нөхөр минь та миний чин үнэнчид итгэж намайг өөрийнхөө нөхөр гэж боддогийгоо харуулаад орхи... Нөхөр минь! гэж Андрей Ефимычийн ярих гэхэд тасалж үргэлжлүүлэн

	— Би таны боловсролтой болон сайхан сэтгэлтэйд чинь дуртай байдаг. Намайг сонс эрхэм минь. Шинжлэх ухааны ёсоор бол доктор хүн танаас үнэнийг нуух ёстой, харин цэргийн шударга ёсоор би үнэн мөнийг нь хэлбэл, та эрүүл биш байна! Өршөөгөөрэй эрхэм минь, үнэн юм шүү. Үүнийг орчин тойрныхон чинь аль хэдийн мэдсэн. Амарч, зугаацах нь таны эрүүл мэндэд ашигтай гэдгийг саяхан доктор Евгений Федорич надад хэллээ. Яг үнэн. Сайхан хэрэг! Ойрын өдрүүдэд би амралтаа авч цэвэр агаарт явна. Та миний нөхөр гэдгийгээ батал, хамт явъя! Явж тоосоо гүвье гэж сэтгэл догдлон хэлэв.

	— Би цоо эрүүл байна. Явж ч чадахгүй дээ. Харин нөхөрлөлөө танд өөрөөр илчилж болох сон бол уу гэж Андрей Ефимыч хэсэг бодсоноо хэлэв.

	Ном, Дарьюшка болон шар айргаа орхиж ямар ч зорилгогүй, 20 жил тогтсон амьдралынхаа хэв журмыг эрс өөрчилж хаа нэгэн газар очно гэдэг бодол анхны үед түүнд үл бүтэх бүдүүлэг зүйл мэт санагджээ. Гэвч хотын захиргаан дээр болсон яриа түүний санаанд орж, хотын захиргаанаас гэртээ буцаж явахдаа сэтгэлд нь тогтсон хүнд байдал болон хүмүүс түүнийг солиотой мэт үзэх энэ хотоос түр ч болов холдох бодол түүнд нэгэн санаа төрүүлж

	— Тэгээд та өөрөө хаашаа явах бодолтой байна? гэж асуув.

	— Москва, Петербург, Варшав руу... Би амьдралынхаа хамгийн жаргалтай таван жилийг Варшавт өнгөрөөсөн. Ёстой гайхамшигтай хот доо! Явъя нөхөр минь! гэв. 

	Долоо хоногийн дараа Андрей Ефимычийг амраах болж ажлаас нь чөлөөлөв. Андрей Ефимыч үүнийг нэг их юманд бодсонгүй. Дахин нэг долоо хоног өнгөрөхөд тэрбээр Михаил Аверьянычийн хамт шуудангийн тэргэнд сууж ойрын нэгэн төмөр замын өртөө рүү явав. Өдөр хоног тунгалаг сэрүүн болж, тэнгэр цэлмээд алс тэртээд цэнхэртэн харагдах аж. Тэд өртөөний буудал хүртэл хоёр зуун мод газар хоёр хоног явж замдаа хоёр унтаж хүрэв. Замд шуудангийн буудал дээр муу угаасан аяганд цай өгөх буюу морь хөллөхдөө удвал Михаил Аверьяныч урвалзан улайж, хамаг бие нь чичрэн дагжиж «Дуугаа тат! Бодоод байх хэрэггүй!» гэж хашхирна. Харин тэргэндээ сууж автал Кавказ болон Польшийн хаант улсаар аялж явсныгаа нэг ч минут зогсолгүй үргэлжлэн ярина. Хэчнээн адал явдал, ямар уулзал учрал байсан гэж санана! Тэрбээр чанга чанга ярьж, нүдээ хачин хачин болгох нь худал ярьж байна гэж бодмоор. Бас ярихдаа Андрей Ефимычийн нүүр лүү амьсгалж, чих рүү нь чанга чанга инээнэ. Энэ нь докторт түвэг болж бодож сэтгэхэд нь саад болно.

	Төмөр замаар явахдаа зардал хэмнэж тамхи татдаггүй хүмүүст зориулсан, гуравдугаар зэргийн вагонд сууцгаав. Хүмүүс тэн хагас нь төлөв томоотой улс байлаа. Удалгүй Михаил Аверьяныч хүн бүхэнтэй танилцаж, жигшүүртэй энэ замаар явж болохгүй гэж суудал дараалан явж чангаар ярина. Эргэн тойрон луйвар шүү дээ! Ер нь мориор явж өдөрт зуун мод газар авчхаад эрүүл сэргэлэн байдаг гэнэ. Бас тийм намгийг хатааснаас болж ургацгүй байна. Ер нь эмх замбараагүй байх нь муухай гэнэ. Тэрбээр уцаарлан чанга ярьж бусдад ярих чөлөө үл өгнө. Ингэж чанга чангаар инээмсэглэн хэвлүүн дохиж тасралтгүй чалчих нь Андрей Ефимычийн залхууг хүргэжээ.

	«Чи бид хоёрын хэн маань солиотой бол доо? Зорчигчдын сэтгэлийг л зовоохгүй юмсан гэж ганц өөрийгөө ухаантай, бүхнээс илүү гэж бодон бусдын амар заяаг үзүүлэхгүй байгаа энэ хувиа хичээсэн амьтан уу?» гэж эгдүүцэн бодов.

	Михаил Аверьяныч Москвад очоод мөрдэсгүй цэргийн сюртук улаан халзтай өмд өмсөв. Гудамжаар явахдаа цэрэг малгай тавьж, шинель өмсөж явах бөгөөд цэргүүд түүнийг хүндэтгэн ёсолно. Энэ хүн түүнд байсан бүх л сайн сайхан чанараа алдаж зөвхөн өөдгүй муугаа хадгалсан эзэн хүн мэт Андрей Ефимычид бодогдоно. Тэрбээр өчүүхэн юманд ч гэсэн хүн зарцлахыг хичээнэ. Өмнөх ширээн дээрээ байгаа чүдэнзийг харж байгаа мөртөө хүнийг чүдэнзээ аль гэж хашхирна. Цэвэрлэгч авгайн дэргэдүүр дотуур өмд цамцтайгаа явахдаа ч сэтгэл үл зовно. Зарц нарын хөгшин залууг үл ялган чи хэмээн дуудах бөгөөд уур нь хүрвэл тэднийг тэнэг, мангуу гэнэ. Энэ нь Андрей Ефимычид эзэн хүний байдалтай боловч жигшүүртэй муухай санагдана.

	Михаил Аверьяныч нөхрөө юуны урьд Иверск рүү аваачив. Тэрбээр нулимс асгаруулан байж газар тултал бөхөлзөн хэд хэд залбираад сүүрс алдан хэлсэн нь:

	— Үл итгэлээ ч гэсэн, мөргөхөд сэтгэл амгалан байх юм. Ойртоорой хонгор минь гэв.

	Андрей Ефимыч ичингүйрэн хөрөгт ойртож очиход, Михаил Аверьяныч уруулаа цорвойлгон, толгой сэгсэрч, шивгэнэн залбираад дахиад л нүднээсээ нулимс асгаруулав. Дараа нь Кремльд орж хаан их буу, хаан хонх зэргийг үзэж, тэр ч байтугай гар хуруугаа хүргэж ч үзэв. Москва голын тэртээг бахархан харж Аврагчийн сүм, Румянцевийн музейгээр оров.

	Тэгээд тэд Тестовт орж хооллов. Михаил Аверьяныч хууз сахлаа илэн байж хоолны нэрийн жагсаалтыг удаан гэгч нь шиншиж үзээд рестораныг өөрийнхөө гэр шиг үзэж хоол голж шилж сурчихсан хүний дуугаар:

	— Эзэн минь өнөөдөр бидэнд та ямар хоол өгөхийг чинь үзье! гэж хэлэв. 

	Доктор энэ тэрийг үзэж харж, ханатлаа идэж уусан боловч түүний сэтгэлд Михаил Аверьяныч л бодогдон эгдүү нь хүрнэ. Тэрбээр нөхрөөсөө холдон зайлж яс амрахыг бодовч, нөхөр нь түүнийг өөрөөсөө нэг ч алхам холдуулалгүй аль болохоор зугаа цэнгэлтэй байлгахыг үүрэг гэж үзэх ажээ. Үзэж харах юмгүй болоход түүнийг яриа хөөрөөгөөрөө зугаацуулна. Андрей Ефимыч хоёр өдрийг тэсвэрлэн өнгөрүүлсэн боловч, гурав дахь өдрөө өвчтэй хэмээн гэртээ өнжинө гэж нөхөртөө хэлжээ. Хэрэв тийм бол хамт үлдэнэ гэж нөхөр нь хэлэв. Үнэндээ ч амрах хэрэгтэй тэгэхгүй бол хөл гүйцэхгүй болох биш үү. Андрей Ефимыч буйдан дээр буруу харан хэвтэж нөхрийнхөө Франц хэзээ нэгэн цагт Германыг зайлшгүй бут цохино, Москвад луйварчин маш их байдаг гэх буюу морийг гадна байдлаар шинжиж болохгүй гэж үнэн голоосоо итгүүлэхийг хичээн ярихыг шүд зуун байж чагнана. Докторын чих нь дөжирч, зүрх дэлдэх авч төлөв томоотойн учир нөхрийгөө зайл гэх буюу дуугүй бай гэж хэлж чадсангүй. Аз болоход өрөөндөө сууж байх нь Михаил Аверьянычид уйтгартай болж хоолоо идээд зугаалахаар гарч одов.

	Андрей Ефимыч ганцаараа үлдээд сэтгэл нь уужирч амрах шиг болов. Буйдан дээр хөдлөлгүй хэвтэж, өрөөндөө ганцаархнаа байгаагаа мэдэж байхад хэчнээн аятайхан гээч! Ганцаархнаа л байхгүй бол жинхэнэ жаргал яахан байх билээ. Лха тэнгэр бурханд урван тэрсэлсэн нь ганцаархнаа байхыг хүссэн хэрэг биз. Андрей Ефимыч сүүлийн өдрүүдэд үзэж дуулснаа бодохыг эрмэлзэвч, түүний санаанаас Михаил Аверьяныч үл гарна.

	«Тэр маань амралтаа авч нөхрийн хувьд уужим сэтгэлийн үүднээс надтай яваа шүү дээ. Энэ мэт нөхрийн халамжаас илүү доор юм байхгүй дэг ээ. Хөгжөөнтэй бөгөөд уужим сэтгэлтэй сайн хүн мэт боловч даанч яршигтай юм даа. Ёстой тэсэшгүй яршиг гэдэг энэ. Зөвхөн цэцэн мэргэн үг ярьдаг л хүмүүс байдаг, гэвч тэд нэг л мангуу улс шиг бодогдоно гэж доктор харамсан бодов»

	Дараа өдөр нь Андрей Ефимыч бас л өвчтэй гээд өрөөнөөсөө гарсангүй. Тэрбээр буйдан дээр буруу харан хэвтэж нөхрийн зугаатай ярианд зовлон эдлэх агаад нөхрийнхөө байхгүйд амар жаргалан эдлэх бөлгөө. Тэрбээр нөхрөө өдөр ирэх бүр улам ичгүүртэй чалчаа болсон хийгээд өөрөө ингэж яваадаа харамсаж, эрхэм чухал зүйлд сэтгэлээ төвлөрүүлж чадсангүй.

	«Энэ чинь, Иван Дмитричийн хэлснээр, намайг бодит байдал дайрч байгаа нь энэ гэж өөрийнхөө өчүүхэнд унтууцан

	— Ингэхэд дэмий үг ч яах вэ... Буцаад харихад бүх л юм хуучнаараа болно, гэнэ.

	Петербургт очоод ч гэсэн яг л ийм байдлаар бүх л өдөржингөө өрөөнөөсөө гаралгүй буйдан дээр хэвтэж зөвхөн шар айраг уухдаа л босдог байв.

	Михаил Аверьяныч Варшав руу явах гэж цаг ямагт яаруулна.

	— Эрхэм минь би юу гэж тэр лүү явах юм бэ? Та л өөрөө явагтүй, харин намайг гэрт минь хариулж үз! Таныг гуйя! гэж Андрей Ефимыч аргадсан дуугаар хэлжээ.

	— Ямар ч байсан тэгэхгүй! Энэ бол ёстой сайхан хот. Тэнд би амьдралынхаа хамгийн жаргалтай таван жилийг өнгөрүүлсэн юмсан гэж Михаил Аверьяныч зөржээ.

	Андрей Ефимыч өөрийнхөөрөө зүтгэх чадал үл хүрэлцэж арга буюу дуртай дургүй Варшав руу явалцлаа. Энд ирээд ч гэсэн тэрбээр өрөөнөөсөө гаралгүй буйдан дээр хэвтэн өөртөө болон нөхөртөө, мөн түүнчлэн оросоор ганц ч үг үл ойлгох зарц нарт уур нь хүрнэ. Харин Михаил Аверьяныч хэзээ хэзээнийх шигээ энх тунх, сэргэлэн цовоо байх бөгөөд өглөөнөөс танилуудыгаа олж уулзжээ. Тэгээд хэд хэдэн удаа гэртээ хоносонгүй. Тэрбээр хаа ч юм нэг газар хоноод нэгэн өглөө гэртээ ирэхдээ үс гэзгээ ч самналгүй нэлээд цухалдсан байдалтай царай улайчихсан иржээ. Тэгээд нэлээд удаан хоёр булангийн хооронд холхин явж амандаа үглэж байснаа болиод:

	— Юуны өмнө нэр хүнд! гэж хэлэв.

	Тэгээд бас хэсэг холхиж байснаа, толгойгоо тэврэн авч эмгэнэлтэйгээр

	— Тиймээ, юуны өмнө нэр хүнд. Энэ Вавилонд ирэх гэж санаа төрсөн анхны тэр минутыг дээ! гэж хэлээд доктор луу хандан, — Эрхэм минь намайг жигших биз, би хожигдчихлоо. Надад таван зуун рубль өг! гэв.

	Андрей Ефимыч таван зуун рубль тоолж аваад үг ч дуугаралгүй нөхөртөө өглөө. Цаадах нь уурлаж ичсэндээ царай улайсан хэвээр хэрэггүй ямар нэгэн хэлхээ холбоогүй тангараг хэлчхээд малгайгаа өмсөн гарч одов. Тэрбээр хоёр цагийн дараа гэртээ ирээд түшлэгтэй зөөлөн сандал дээр лаг хийтэл сууж, енгинэтэл сүүрс алдан хэлсэн нь:

	— Нэр хүндээ аварлаа! Одоо явъя нөхөр минь! Энэ бузар хотод би ганц минут ч байхыг хүсэхгүй байна. Луйварчид! Австрийн тагнуулчид гэв.

	Эдгээр нөхдийн өөрийнхөө хотод буцаж ирэхэд аль хэдийнээ арван нэгэн сар болж гудамж талбайг зузаан цас дарсан байв. Андрей Ефимычийн оронд доктор Хоботов орсон байв. Тэр нь хуучин сууцдаа байсан бөгөөд Андрей Ефимычийг ирж эмнэлгийн сууцыг цэвэрлэхийг хүлээж байжээ. Өөрийнхөө тогооч гэдэг царайгүй хүүхэн нь ч гэсэн бяцхан байшингийн нэгийг эзэгнэсэн байв.

	Энэ царайгүй хүүхэн харгалзагчтай хэрэлдсэн бөгөөд наадах нь түүний өмнө өвдөг сөхрөн мөлхөж өршөөл гуйсан гэж эмнэлгийнхний хов яриа хотоор нэг тархсан байв.

	Андрей Ефимыч ирсэн өдрөө суух орон эрэх хэрэгтэй боллоо.

	— Нөхөр минь, зохисгүй юм асуусныг минь өршөөнө биз ингэхэд та аль хэр мөнгөтэй байна вэ? гэж шуудангийн газрын даамал хулмалзан асуув.

	Андрей Ефимыч юм хэлсэнгүй мөнгөө тоолж үзсэнээ:

	— Наян зургаан рубль гэж хэлэв.

	— Үгүй би энэ тухай асуусан биш. Та ер нь аль хэр мөнгөтэй байна? гэж Михаил Аверьяныч докторыг ойлгосонгүй аягүйрхэн асуув.

	— Наян зургаан рубль гэж би хэлж байна шүү дээ... Илүү юм надад юу ч алга.

	Михаил Аверьяныч докторыг үнэнч сайн хүн гэж боддог байсан боловч түүнийг доод зах нь хорин мянга хүрэх хөрөнгөтэй гэж хардаж явдаг байжээ. Харин одоо Андрей Ефимычийг юу ч үгүй хоосон гуйлгачин болсныг мэдээд, яагаад ч юм бүү мэд гэнэт уйлан нөхрийгөө тэврэн авав. 

	Андрей Ефимыч Белова гэдэг нэгэн авгайн гурван цонхтой жижигхэн байшинд суув. Энэ жижиг байшин гал тогооны өрөөг оролцуулалгүй гурван өрөөтэй. Гудамж руу харсан цонхтой нэг өрөөнд нь доктор сууж, гал тогооны хамт нөгөө хоёр өрөөнд нь Дарьюшка болон нөгөө авгай гурван хүүхэдтэйгээ эзэлжээ. Заримдаа авгайн дурлалт хүн болох нэгэн согтуу эр ирж хонох бөгөөд шөнө нь бужигнуулж Дарьюшка болон хүүхдүүдийг айлган сандаргадаг байв. Тэрбээр хүрч ирээд гал тогооны өрөөнд сууж архи нэхэхэд нь хөл тавих зайгүй болохоос гадна доктор уйлаан майлаан болсон хүүхдүүдийг өрөвдөн өөрийнхөө өрөөнд аваачиж шалан дээр унтуулна. Энэ нь ч түүнд аятайхан санагдана.

	Тэрбээр урьдын адил өглөө найман цагт босож цайгаа уугаад хуучин ном сэтгүүл уншихаар сууна. Шинэ ном авах мөнгө байхгүй. Ном нь хуучин болоод ч тэр үү аль эсвэл аж байдал нь өөрчлөгдсөнийх ч юм уу амтархан уншиж чадахаа байж алжааж цуцдаг болжээ. Тэрбээр дэмий сууж цаг нөхцөөхгүйн тулд өөрийнхөө номд дэлгэрэнгүй жагсаалт хийж шил шилэнд нь хаяг наажээ. Ямар ч зорилгогүй боловч ингэж оролдож нухаж суух нь түүнд ном уншихаас л илүү сонирхолтой санагдах ажээ. Ингэж нэгэн хэвийн ажлаар оролдож суух нь яагаад ч юм түүний сэтгэлийг тайвшруулж, бодож санах ч юмгүй цаг хугацаа амархан өнгөрнө. Тэр ч байтугай гал тогооны өрөөнд Дарьюшкийн хамт сууж төмс цэвэрлэх буюу, сагадай будааны хог түүж байх нь хүртэл түүнд сонирхолтой санагдана. Тэрбээр бямба, ням гарагуудад сүмд очиж, ханын орчим нүд анин зогсоод дуу дуулахыг чагнах бөгөөд эцэг эх, сургууль шашныг бодож, сэтгэл тайвшравч гуниг төрнө. Тэгээд сүмээс гарч явахдаа мөргөл ийм хурдан дууссанд харамсана. Тэрбээр Иван Дмитричтэй уулзаж ярилцахаар хоёр удаа эмнэлэг рүү очжээ. Гэвч энэ хоёр удаад хоёуланд нь Иван Дмитричийн зүрх нь хачин их хөдөлж маш ууртай байсан бөгөөд хий хоосон чалчаа түүний залхууг хүргэсэн учир амар тайван байлгахыг гуйж, эдэлсэн бүх л зовлонгийнхоо хариуд ганцхан л зүйлийг бузар булай бүдүүлэг хүмүүсээс гуйна гэж хэлдэг байжээ. Энэ нь түүнийг ганцаарыг нь байлгах хэрэг байжээ. Үүнийг хүртэл түүнд зөвшөөрөхөөс татгалзаж байна гэж үү дээ? Энэ хоёр удаад хоёуланд нь Андрей Ефимыч салах ёсыг гүйцэтгэж, тайван нойрсохыг ерөөхөд цаадах нь уцаарлан ярзганаж:

	— Чөтгөр аваг! гэжээ.

	Тэгээд Андрей Ефимыч түүн дээр дахиад очих байхыгаа эс мэдсэн авч очмоор санагджээ.

	Урьд нь Андрей Ефимыч хоолныхоо дараа өрөөндөө холхин явж юм боддог байсан бол одоо үдийнхээ хоолноос оройн цай болтол буйдан дээр буруу харан хэвтэж үл дийлдэх өчүүхэн бодолд автагдана. Тэрбээр хорь гаруй жил хөдөлмөрлөснийг нь бодож тэтгэвэр олгох нь битгий хэл нэг удаагийн тусламж ч үзүүлээгүйд гомдоно. Үнэний нь хэлэхэд тэр үнэнч шударга хөдөлмөрлөж байгаагүй билээ. Гэвч үнэнч байсан эсэхийг нь ялгаварлахгүй ямар ч ажилтныг тэтгэвэрт оруулдаг шүү дээ. Орчин үеийн үнэнч шударга ёс гэдэг бол хүний авьяас чадал чанарыг хэргэм зэрэг, одон, тэтгэврээр шагнахад биш, харин ганцхан ямар ч байсан ялгаагүй хийж байгаа албан ажлыг нь шагнахад оршдог. Тэгвэл яагаад тэр ганцаархнаа үүнээс ялгагдах болов оо? Түүнд мөнгө гэж юу ч үгүй болсон. Тэрбээр мухлагийн дэргэдүүр өнгөрч эзэн авгайг харахдаа ичдэг болжээ. Шар айраг авсаар байгаад 32 рублийн өртэй болсноос гадна, Белова авгайд ч гэсэн өртэй болжээ. Дарьюшка эзэн авгайдаа доктор удахгүй их мөнгө авна хэмээн худлаа хэлэх бөгөөд хуучин хувцас ном сэлтийг сэмхэн аваачиж зарах болжээ.

	Тэрбээр хуримтлуулсан мянган рублиэ, аялан жуулчлахад зарсан явдалдаа өөртөө уурлана. Одоо бол мянган рубль нь байсан бол хэчнээн их хэрэг болох сон бол! Хүмүүс түүнийг амар жимэр байлгахгүйд эгдүүцнэ. Хоботов бол өвчтэй нөхрийгөө хааяа эргэж байх нь өөрийнхөө үүрэг гэж үзнэ. Андрей Ефимыч түүний тарган цулцгар нүүр, эв зүйгүй ихэмсэг дуу болон, «нөхөр» гэдэг үгэнд хийгээд урт гутал эд бүгдэд нь, ялангуяа тэр Андрей Ефимычийг эмчлэх нь өөрийн үүрэг гэж үзэж, үнэн хэрэгтээ эмчилж байна гэж боддогт машид дургүйцнэ. Тэр ирэх болгондоо нэг жижиг шилээр бромт кали, гишүүнийн өрөл хоёрыг авчирна.

	Михаил Аверьяныч ч гэсэн бас нөхрөө эргэн очиж, түүнийг зугаатай байлгах нь өөрийнхөө үүрэг гэж үзэх ажээ. Тэрбээр Андрей Ефимыч дээр ирэх болгондоо хий хоосон ихэмсэг дүр үзүүлэн, өөрийгөө албадан чангаар инээмсэглэх бөгөөд өнөөдөр царай нь сайхан байна гэх юм уу, бурхны авралаар бие нь сайжирч байна гэж итгүүлэхийг оролдон ярьж гарах бөгөөд үүнээс нь үзвэл нөхрийнхөө байдлыг найдваргүйд тооцож байсан гэж үзэж болно. Варшавт байхдаа хийсэн өрөө одоо болтол төлөөгүй учир ихэд ичиж сэтгэл гутран биеэ барих агаад иймээс ч тэр аль болохоор чанга чанга инээмсэглэж инээд хөгтэй юм ярихыг оролдоно. Түүний шог үлгэр яриа нь төгсгөлгүй урт мэт санагдаж Андрей Ефимычид ч гэсэн зовлонтой ажээ.

	Түүний байхад Андрей Ефимыч хэзээд буйдан дээрээ хана руу харан хэвтэж шүд зуун чагнана. Дотор нь бачимдан цухалдаж нөхрийнхөө эргэж ирэх болгонд улам дэвэрч бахардахад ойрхон болжээ.

	Тэрбээр аар саар өчүүхэн зүйл бодохгүйн тулд Хоботов Михаил Аверьяныч болон өөрөө ч гэсэн эрт орой хэзээ нэгэн цагт хорвоод мөрөө ч үлдээлгүй үхэж үрэгдэнэ гэж бодохыг яаравчилна. Хэрэв сая жилийн дараа газрын бөмбөрцгийн хажуугаар ямар нэгэн амьд амьтан нисэн өнгөрөх юм аа гэж бодоход, зөвхөн шороо, нүцгэн хад асга л харах байх даа. Зан суртахууны хууль, соёл энэ бүхэн ул мөргүй үгүй болж шарилжийн төдий ч юм үлдэхгүй дээ. Адгийн шаар болсон Хоботов, Михаил Аверьянычийн яршигтай нөхөрлөл болон мухлагийн эзний өмнө ичиж зовно гэдэг чинь юу гэсэн үг вэ? Энэ бүгд хий хоосон юм шүү дээ.

	Гэвч энэ бодол түүнд ямар ч тус болсонгүй. Сая жилийн дараах газрын бөмбөрцгийг дүрслэн бодох төдийд л нүцгэн хад асгын чанадаас урт түрийтэй гутал өмссөн Хоботов юм уу албаар чанга чанга инээж буй Михаил Аверьяныч үзэгдэх бөгөөд тэр ч байтугай «Варшавт байхдаа авсан өрөө удахгүй өгнө хонгор минь... заавал» гэж түүний ичингүйрэн шивгэнэх нь сонсогдоно. 

	Нэгэн өдөр хоолны дараа Андрей Ефимыч буйдан дээрээ хэвтэж байхад нь Михаил Аверьяныч иржээ. Яг энэ үед Хоботов бромт кали аваад орж иржээ. Андрей Ефимыч дуртай дургүй босож буйдан дээр хоёр гараараа тулан суув.

	— Эрхэм минь өнөөдөр таны царай өчигдрийнхийг бодвол маш их сайжирчээ. Тиймээ та овоо доо! Бурхны авралаар овоо доо! гэж Михаил Аверьяныч яриа эхэлжээ.

	— Сайжрах ч цаг болсон доо нөхөр минь. Та ч гэсэн энэ зовлонгоос уйдаж байгаа биз гэж Хоботов эвшээлгэн хэлэв.

	— Сайжирна даа! Дахиад зуу насална гээч! Нээрээ шүү! гэж Михаил Аверьяныч хөгжилтэйгөөр хэлэв.

	— Зуун нь ч юу юм бэ, дахиад хорин жил бол хангалттай. Зүгээр, зүгээр нөхөр минь битгий гунигла... Танд л муу юм болно шүү гэж Хоботов аргадав.

	— Бид ч ямар болохыгоо үзүүлээд өгнө дөө! гэж Михаил Аверьяныч чанга чангаар инээмсэглэн нөхрийнхөө өвдгийг алгадан хэлээд, — Үзүүлээд өгнө дөө! Ирэх зун Кавказ руу очиж мориор эргэн тойрон бөн бөн шогшино доо, бурхан минь. Кавказаас буцаж ирээд хурим дээр зугаалах болно. Харж байгаарай. Сайхан даа. Хонгор нөхөр минь, таныг гэрлүүлнэ... Гэрлүүлнэ гэж Михаил Аверьяныч залирхгаар нүдээ ирмэв.

	Андрей Ефимыч гэнэт уур нь хүрч цухалдан, зүрх нь аймшигтайгаар дэлдэв.

	— Гутамшигтай юм! Гутамшигтай юм ярьж байгаагаа та нар ойлгохгүй байна гэж үү? хэмээн хэлээд тэрбээр хурдан босоод цонх руу явчхав.

	Тэрбээр ялдам зөөлөн дуугаар үргэлжлүүлэн ярих гэсэн боловч өөрийн эрхгүй гэнэт гараа зангидан далайж,

	— Гарцгаа! Хоёулаа зайл, зайл! гэж царай нь улайн бүх бие нь чичирч муухайгаар хашхирав.

	Михаил Аверьяныч, Хоботов хоёр босож анхандаа гайхсанаа сүүлдээ эмээн гөлрөв.

	— Хоёулаа зайл! Хар тэнэгүүд! Мангуунууд! Надад чиний эмч хэрэггүй, нөхөрлөл ч хэрэггүй тэнэг минь! Бузар! Булай! гэж Андрей Ефимыч үргэлжлүүлэн хашхирав.

	Хоботов Михаил Аверьяныч хоёр арга барагдан бие биеэ харж, ухарсаар гарч үүдний пинд оров. Андрей Ефимыч бромт калитай шилийг нь авч хойноос нь чулуудахад босго тусан хангир жингэр бут үсрэв.

	— Тонилцгоо! Тонилцгоо! гэж тэр үүдний тэнд гарч уйлагнан хашхирав.

	Зочдын явмагц Андрей Ефимыч халуурсан юм шиг чичирсээр буйдан дээр хэвтээд

	— Мангуу амьтад! Тэнэг амьтад! гэж нэгэн хэсэгтээ үглэж байв.

	Тэрбээр сэтгэл уужирмагц юуны өмнө энэ бүх явдал муухай юм боллоо, одоо хөөрхий Михаил Аверьяныч маш их ичиж санаанд нь хүнд байгаа даа гэж бодов. Ийм явдал урьд нь хэзээ ч болж байгаагүй билээ. Оюун ухаан, утга зохицол гэдэг маань хаа байна аа? Юмыг танин мэдэхгүй болон туйлаас санаа амар байх гэдэг маань хаа байна аа?

	Доктор өөртөө харамсаж ичсэндээ шөнөжин унтсангүй, харин өглөө нь арван цагийн хэрд шуудангийн газар очиж, тэндхийн даамалд өршөөл гуйн айлтгав.

	— Юу болсныг дурсан санах хэрэггүй. Мууг санаж явбал могойн хор гэж Михаил Аверьяныч түүний гарыг чанга атгаж, санаа алдан хэлэв. Тэгээд гэнэт, — Любавкин! Сандал аваад өг! гэж чанга хашхирахад нь бүх л шуудан тараагчид болон энд байсан бүх хүн цочин, — Чи хүлээж бай! Миний завгүй байгааг харахгүй байна уу? гэж баталгаатай захиа өгөх гэж цонхоор гараа сарвайсан хүүхэнд хашхирлаа. Өнгөрсөн юмыг санаж яваад ч яах вэ. Суу л даа эрхэм минь, мэхийн гуйя гэж үргэлжлүүлэн Андрей Ефимычид хандав.

	Тэрбээр нэг хэр дуугүй, өвдгөө илж сууснаа,

	— Танд гомдоно гэж санаанд минь ч ороогүй шүү. Өвчин гэдэг өөдтэй юм бишээ. Үүнийг би ч мэдэж байна. Таны зүрх хөдөлж өчигдөр доктор бид хоёрыг их айлгалаа, тэгээд бид хоёр таны тухай удаан ярилаа. Эрхэм минь та яагаад өвчнөө эдгээхийг хүсэхгүй байна аа? Ингэж болох уу даа? Нөхөрсөг ёсоор илэн далангүй ярьж байгааг минь уучлаарай гэж Михаил Аверьяныч шивгэнэн, — Давчуу бохир газар, арчилж харах хүнгүй, эмчлүүлсэн ч юмгүй та ер маш их тавгүй байдалд амьдарч байна. Эрхэм нөхөр минь, бидний үгэнд ор. Үүнийг доктор бид хоёр үнэн сэтгэлээсээ гуйя. Эмнэлэгт л хэвт! Тэнд бол хоол унд, эмчилгээ арчилгаа нь ч сайн шүү дээ. Хоёулхандаа гэж ярихад Евгений Федорович бүдүүлэг боловч юм мэддэг хүн шүү. Түүнд найдаж болно. Тэр таныг эмчилнэ гэж надад үг алдсан юм.

	Андрей Ефимыч шуудангийн газрын даамлын хацар дээр бөнжигнөх нулимс, түүний дотнын энэрэлд сэтгэл нь уярчээ.

	— Эрхэм минь битгий үнэмш! Битгий итгэ! Энэ бол хуурамч юм! Би энэ хотод хорин жил болохдоо ганцхан ухаантай хүн олсон маань л миний өвчин байгаа юм. Энэ хүн чинь нөгөө солиот маань шүү дээ. Ямар ч өвчин алга, харин би гарах аргагүй тарнийн хүрдэнд орчхоод байна. Би яасан ч яах вэ бэлэн байна надад аль нь ч адилхан гэж тэр хоёр гараараа зүрхээ даран шивгэнэв.

	— Эмнэлэгт л хэвт, эрхэм минь

	— Нүхэнд ч байсан надад ялгаагүй.

	— Хонгор минь Евгений Федорычийн үгнээс гарахгүй гэж амаа өг.

	— Өгсөн ч яах вэ дээ. Харин би тарнийн хүрдэнд орсон гэдгээ давтан хэлье, эрхэм ээ. Одоо миний нөхдийн үнэнч сэтгэлийн энэрэл ч гэсэн намайг ганцхан үхэлд хүргэнэ. Би үхнэ гэдгээ ойлгох зоригтой юм шүү.

	— Хонгор минь та эдгэнэ шүү.

	— Үүнийг юунд яриа вэ дээ? гэж Андрей Ефимыч эгдүүрхэн хэлээд, — Насныхаа төгсгөлд над шиг ийм юм үздэг хүн ховор байхаа. Хэрэв танд бөөр чинь мууджээ гэх юм уу зүрх чинь томорчээ гэж хэлбэл та эмчлүүлэх болно, аль эсвэл таныг солиотой гэх буюу гэмт хэрэгтэн гэх мэтээр хүмүүс сонирхох ахул та арга барагдан мухардана. Үүнээс гарах гэж оролдох тусмаа улам төөрөлдөнө. Ингээд хүний ямар ч оролдлого чармайлт таныг аварч чадахгүй болохоор та бууж өгнө. Ийм л байна даа.

	Энэ хооронд цонхон дээр олон хүн цугларчээ. Эдэнд саад болохгүйн тулд Андрей Ефимыч босож салах ёс гүйцэтгэв. Түүний амыг дахин аваад Михаил Аверьяныч гаднах хаалга хүртэл гаргаж өгөв.

	Энэ өдөр орой болохын өмнөхөн урт түрийтэй савхин гутал, оодон дээл өмссөн Хоботов Андрей Ефимыч дээр ирэн, өчигдөр болсон явдлыг огт мартсан юм шиг ярьсан нь:

	— Та надтай эмч нарын зөвлөгөөн дээр очихгүй юу? гэж таныг урихаар хэрэг болгож ирлээ.

	Хоботов зугаацан явж түүний сэтгэлийг тайтгаруулах буюу ажил ч олж өгч магадгүй хэмээн бодож Андрей Ефимыч хувцсаа өмсөж цуг гадагшаа гарав. Өчигдрийнхөө гэмийг баллаж, эвлэрэх завшаан тохиолдсонд баярлаж, өчигдрийн явдлын тухай түүнийг хайрласандаа ганц ч үг цухуйлгалгүй яваа Хоботов битүүхэндээ талархаж явлаа. Энэ бүдүүлэг эрээс иймэрхүү ялдам зан гарна гэж санахад ч хэцүү билээ.

	— Танай тэр өвчтөн чинь хаа байгаа юм бэ? гэж Андрей Ефимыч асуув.

	— Эмнэлэгт байгаа. Танд үзүүлэх гэж аль хэдийнээс бодсон юм... Маш сонин тохиолдол юм.

	Эмнэлгийн хашаанд орж их байшинг тойроод солиотуудын байдаг бяцхан байшин руу очив. Ингэж явахдаа тэд ганц ч юм ярилцсангүй. Тэдний бяцхан байшинд ороход Никита өнөөх л янзаараа үсрэн босож номхон зогсов.

	— Энд нэг хүн уушгины хүндрэлтэй байгаа юм гэж Андрей Ефимычийн хамт тасаг руу орж явахдаа Хоботов аяархан хэлээд, — Та энд хүлээж байгаарай. Би одоохон яваад чагнуураа аваад ирье гэчхээд гараад явчхав. 

	Бүрэнхий болж байлаа. Иван Дмитрич орон дээрээ дэр лүүгээ шургачихсан хэвтэж байлаа. Саа өвчтөн хөдөлгөөнгүй сууж аяархан уйлах бөгөөд хошуугаа бөвтнүүлнэ. Бүдүүн эр, ялгагч хоёр унтаж байлаа. Энд нам гүм байлаа.

	Андрей Ефимыч Иван Дмитричийн орон дээр суугаад хүлээж байв. Гэтэл хагас цаг болсны дараа Хоботовын оронд халаад, цагаан даавуу шаахай тэвэрсээр Никита орж ирэв.

	— Эзэн дээдэс минь хувцаслаарай гэж тэрбээр аяархан хэлээд, — Энэ таны ор наашаа ир. Бурхны авралаар эдгэрэх биз гэж нэмж хэлээд саяхан авчирсан бололтой хоосон ор луу заав.

	Ингээд Андрей Ефимыч бүхнийг ойлгов. Тэрбээр ганц ч үг дуугаралгүй Никитийн заасан орон дээр очиж суув. Тэрбээр Никитийн хүлээн зогсож байхыг хараад хувцсаа тайлж нүцгэлэхдээ их л ичив. Тэгээд эмнэлгийн хувцас өмссөн нь өмд хэт богинодож цамц уртдаж халааднаас хатаасан загасны үнэр гарна.

	— Бурхны авралаар та эдгэрэх биз гэж Никита давтан хэлэв.

	Тэрбээр Андрей Ефимычийн хувцсыг тэврэн гарч үүдээ хаачихлаа.

	«Ялгаа алга... ялгаа алга... албаны хувцас ч байг, фрак ч байг, энэ халаад ч байг, бүгд ялгаа алга» хэмээн бодож Андрей Ефимыч энэ шинэ хувцастайгаа шоронгийн хүн мэт санагдан ичсэндээ халаадаараа биеэ ороов.

	Ингэхэд цаг, хармаанд байгаа тэмдэглэлийн минь дэвтэр, бас тамхи минь яав аа? Никита хувцсыг минь хааш нь аваад явчхав аа? Одоо ч ер нь үхтэлээ өмд гутал, хантаазаа өмсөхгүй байх аа. Энэ бүхэн хачин ер бусын мэт санагдаж тэр ч байтугай анхандаа учир нь ойлгогдсонгүй. Одоо Андрей Ефимыч Белова авгайн гэр 6 дугаар тасаг хоёрын хооронд ямар ч ялгаа байхгүй хийгээд энэ хорвоод хий хоосон хөл үймээнээс өөр юмгүйг лавтай мэдэв. Гэтэл энэ үед түүний гар нь чичирч хөл нь хөрж, удахгүй Иван Дмитрич босож ирээд түүний халаадтай байхыг харчихна гэж бодохоос эвгүй болно. Тэрбээр босож цааш нааш холхин явснаа дахин суув.

	Хагас цаг, бүтэн цаг өнгөртөл сууж залхуу нь хүрч уйтгарлав. Ер нь энд жил сар битгий хэл ганц ч өдөр энэ хүмүүс шиг байж болно гэж үү дээ? Тэгээд сууж байснаа босож хэсэг холхин явж дахиад суув. Цонх руу очиж юм харж болно, тэгээд л хоёр булангийн хооронд холхино. Харин дараа нь яах вэ? Ингэж чулуун хөшөө шиг гөлрөн бодлого болон суух хэрэг үү? Үгүй энэ даанч боломжгүй хэрэг.

	Андрей Ефимыч хэвтсэн боловч тэр даруйхнаа босож духан дахь хүйтэн хөлсөө ханцуйгаараа арчаад хамаг нүүр нь хатаасан загасны үнэртэй болсныг мэдрэв. Тэгээд дахиад л цааш наашаа холхив.

	— Энэ ч ямар нэгэн эндүүрэл боллоо.

	Нэг л эндүүрэл болох шиг боллоо. Учрыг нь олох хэрэгтэй гэж гайхширан гараа сарвайж амандаа үглэв.

	Энэ үед Иван Дмитрич сэрж, босоод гараараа хацраа тулан сууснаа нулимав. Тэгээд доктор руу алгуур харж, эхлээд гайхсан янзтай болсноо, удалгүй нойрмог царай нь барайж даажигнасан байдалтай болов.

	— Уухай таныг энд оруулчихаа юу, хонгор минь. Би их баярлана. Та чинь хүний цусыг ууж байл уу, одоо харин таны цусыг уух болж дээ. Маш сайн байна! гэж тэр нойрмог сөөнгө дуугаар хэлж нэг нүдээ онийлгон байв.

	— Энэ ямар нэг эндүүрэл... гэж Андрей Ефимыч Иван Дмитричийн үгэнд цочин амандаа үглээд, мөрөө хавчин, — Ямар нэгэн эндүүрэл... гэж давтан хэлэв.

	Иван Дмитрич дахин нулимаад хэвтэв.

	— Зовлонтой ч амьдрал даа! Хэчнээн гашуун зовлонтой байлаа ч гэсэн энэ амьдрал дуурь баяр жавхлангийн түрлэгээр төгсөхгүй харин ямар ч шангүй үхлээр дуусна даа. Тэгээд харчуул хүрч ирээд хүүрийг нь гар хөлөөс нь түчигнэтэл чирээд зоорь луу аваачиж хаяна. Үгүй яах вэ дээ... Үүний нь оронд нөгөө ертөнцөд бидний баяр наадам болно. Нөгөө ертөнцөөс сүнс болж хувираад энэ бузар амьтдыг айлгах болно. Би тэднийг ингэж суулгаж чадна аа...

	Мойсейка ч буцаж ирэв. Тэрбээр докторыг хараад гараа сарвайж

	— Мөнгө өгөөч! гэв. 

	Андрей Ефимыч цонх руу очиж талын зүг харав. Аль хэдийн харанхуй болж баруун этгээдэд тэнгэрийн хаяанаас жихүүн улбар сар гарчээ. Эмнэлгийн хашаанаас холгүйхэн зуугаад алдаас хэтрэхгүй газар чулуун хэрэмтэй том цагаан байшин байх аж. Энэ нь шоронгийн газар юм.

	«Энэ чинь л ёстой бодит байдал даа!» гэж Андрей Ефимыч бодон айх сэтгэл төрөв.

	Сар, шорон, хашааны өргөс хийгээд алс тэртээд гялалзах хүүр шатаах газрын гал хүртэл түүнд аймшигтай үзэгдэнэ. Түүний ард хүний амьсгаа сонсогдоход эргэж харвал энгэр дээрээ одон тэмдэг гялалзуулсан хүн инээмсэглэн нүдээ зальтайхнаар ирмэж байв. Энэ ч гэсэн аймшигтай санагдав.

	Андрей Ефимыч сар болон шорон гянданд ер бусын юм байхгүй, сэтгэхүйн хувьд эрүүл хүн одон тэмдэг зүүдэг хийгээд цагийн улиралд юм бүхэн өмхрөн ялзарч шороо тоос болдог гэж итгэх боловч гэнэт уур нь хүрч хоёр гараараа торноос зуурч тэнхээ мэдэн угзчив. Гэвч бат бэх тор яахин дийлдэх билээ.

	Тэгээд Иван Дмитричийн орон дээр очиж суув.

	Ингэвэл бас ч айх нь гайгүй болох сон биз.

	— Нөхөр минь би сэтгэлээр унаж гүйцлээ. Сэтгэлээр унаж гүйцлээ гэж хүйтэн хөлсөө арчиж чичвэгнэн хэлэв.

	— Та чинь цэцэрхэж байх шив дээ гэж Иван Дмитрич тохуурхан хэлэв.

	— Бурхан минь, бурхан минь... Тийм, тийм. Ингэхэд та чинь орос оронд гүн ухаан байдаггүй гэж хэлэв үү? Гэтэл хүн бүхэн, тэр ч байтугай адгийн амьтад хүртэл номчирхдог шүү дээ. Гэхдээ энэ адгийн амьтдын номчирхлоос хор болох юм алга гэж Андрей Ефимыч гомдол мэдүүлж уйлагнасан дуугаар хэлээд, — Юунд ингэж тавлан инээгээ вэ дээ нөхөр минь? Сэтгэл ханамжгүй бол энэ адгийн амьтад чинь номчирхохгүй байж хэрхэн чадах юм бэ? Ухаан, боловсролтой, эрх чөлөөг эрхэмлэгч омог бардам хүн бол бузар бүдүүлэг хотхонд очиж эмч болохоос өөр зам алга. Тэгээд бүх л амьдралдаа бумба, хануур хорхой, гич ногоо, хуурамч зан, явцуу үзэл, залхай хэрэгтэй нөхөрлөнө гэсэн үг! Ээ бурхан минь!

	— Та тэнэг юм ярьж байна. Хэрэв эмчид дургүй юм бол сайд болчих нь яасан юм.

	— Хаашаа ч юу ч болохгүй. Нөхөр минь бид ч ядмагхан улс шүү дээ... Би ч нэг их хайхарч үздэггүй, сүрхий сэргэлэн цовоо сэтгэдэг байсан, харин амьдрал намайг арай ч ширүүн дайрчихсан бололтой, би ч... сэтгэлээр уналаа... урам алга аа. Бид ч ядмагхан, өөдгүй улс даа. Нөхөр минь та ч гэсэн адилхан. Та ухаантай, сайн хүн, эхийнхээ сүүгээр аль сайн сайхныг хөхөж авчхаад харин амьдралын босго алхахдаа эцэж цуцаж эмгэгт автагджээ... Ядмагхан юм даа, ядмаг юм!

	Орой болоход айх гомдохоос гадна ямар нэгэн юм сэтгэлд нь хоногшин Андрей Ефимычийг зовооно. Энэ нь шар айраг, тамхи үгүйлэгдсэнийг Андрей Ефимыч эцсийн эцэст ойлголоо.

	— Би эндээс гарлаа, нөхөр минь. Гал өгөөсэй гэж хэлье. Ингэж байж чадахгүй... Чадал алга аа... гэж тэр хэлэв.

	Андрей Ефимыч үүд рүү очиж онгойлгосонд Никита ухасхийн босож замд нь хөндөлдөв.

	— Та хаачих нь вэ? Болохгүй, болохгүй! Унтах цаг болсон гэж тэр хэлэв.

	— Үгүй би удахгүй хашаа дотуур жаахан явж байгаад ирье! гэж Андрей Ефимыч яаравчлан хэлэв.

	— Болохгүй, болохгүй, зөвшөөрдөггүй юм. Та өөрөө мэднэ шүү дээ

	Никита үүдээ хаяад цаанаас нь нуруугаараа налаад зогсчихов.

	— Үгүй тэгээд би эндээс гарлаа гээд, хэнд юу л болох вэ дээ? гэж Андрей Ефимыч мөрөө хавчин асууж, — Би ойлгохгүй байна! Никита би гарах хэрэгтэй! Надад хэрэг байна гэж хоолойгоо чичрүүлэн хэлэв.

	— Та журам битгий алдагдуулаарай, муу шүү! гэж Никита тушаангуй хэлэв.

	— Энэ юу болохыг чөтгөр мэднэ! Тэр гаргахгүй байх ямар эрхтэй юм бэ? Ер нь биднийг энд хааж байх ямар эрхтэй юм бэ? Шүүхийн шийдвэргүй бол хэний ч эрх чөлөөг хасаж болохгүй гэж хуульд заасан байдаг биш билүү! Энэ бол хүчирхийлэл! Дураар аашилж байна гэж Иван Дмитрич гэнэт хашхиран үсрэн босов.

	— Тиймээ, дураар аашилж байна! Надад гарах хэрэг байна! Тэр чинь тэгэх эрх алга! Гарга гэж чамд хэлж байна шүү! хэмээн Андрей Ефимыч Иван Дмитричийн үгэнд өөгшин хэлэв.

	— Дуулж байна уу, тэнэг мал минь! Үүд онгойлго, үгүй бол би хэмх татчихна шүү! Амьд хүүр ээ! гэж Иван Дмитрич хашхиран нударга зангидан үүд балбав.

	— Онгойлгооч! Би шаардаж байна гэж Андрей Ефимыч бүх бие нь чичвэгнэн хэлэв.

	— Дахиад хэлээч! Хэл дээ! хэмээн үүдний цаанаас Никита хариулав.

	— Бүр болохгүй юм бол Евгений Федорычийг дуудаад ир! Түр зуур... морилон ирнэ үү гэж хэл! гэв.

	— Тэртэй тэргүй маргааш хүрээд ирнэ.

	— Хэзээ ч биднийг гаргахгүй дэг ээ! гэж энэ завсар Иван Дмитрич үргэлжлүүлэн хэлээд, — Биднийг энд өмхийрүүлнэ ээ! Ээ бурхан минь нөгөө ертөнц юм уу там гэж нээрээ байхгүй гэж үү, тэгээд энэ муусайн үл бүтэх юмнуудыг өршөөх гэж үү? Үнэнч ёс хаа байна аа? Онгойлгооч өөдгүй золиг минь багтарч үхлээ! гэж сөөнгө дуугаар хашхиран, үүд налж, — Толгойгоо салам цохилоо шүү! Яргачид аа! гэж хашхичив.

	Никита үүд хурдан онгойлгож хоёр гар өвдгөөрөө хавсран Андрей Ефимычийг түлхчихээд гар зангидан далайж нүүр лүү нь дэлсэв. Энэ нь Андрей Ефимычид шорвог амтагдсан нүсэр их давалгаа түүнийг нөмрөн авч ор луу нь туун аваачих шиг боллоо. Үнэндээ ч аманд шорвог амтагдсаныг үзвэл шүднээс нь цус гарсан биз. Тэрбээр сэлж байгаа юм шиг хоёр гараар самардан, нэг хүний орноос зууран авчээ. Энэ үед Никита нуруу руу нь хоёр дахин цохиод авахыг мэдлээ.

	Иван Дмитрич ч гэсэн чанга орилохыг бодвол түүнийг бас жанчсан бололтой.

	Ингээд анир чимээгүй боллоо. Сарны бүдэг гэрэл сараалжны цаанаас туссан нь шалан дээр торлосон сүүдэр харагдана. Аймшигтайг ч хэлэх үү. Андрей Ефимыч хэвтээд дахиад л цохих вий хэмээн эмээж амьсгаа даран чагнана. Түүнийг хадуураар хатган гэдэс гүзээ, чээж дотор нь хэд хэд эргүүлж орхих шиг боллоо. Тэрбээр өвдсөндөө дэрээ хазан авч шүд зуув. Гэнэт учир замбараагүй юм дотроос одоо сарны гэрэлд хар сүүдэр болон харагдах энд хэвтэгч хүмүүс хэдэн жилийн турш өдөр болгон ингэж өвдөж зовж байсан гэдэг тэсвэрлэшгүй аймшигт бодол гялсхийн өнгөрөв. Хорь гаруй жилийн турш тэр үүнийг мэдээгүй, мэдэхийг ч хүсээгүй ямар хачин хэрэг вэ? Тэрбээр өвдөнө гэж юу болохыг мэддэг ч үгүй ойлгодог ч үгүй явсан болохоор гэм буруутан бишээ. Харин Никита шиг үг хэлгүй хатуу ширүүн байсан нь түүнийг тэргүүнээс аваад өсгийгөө хүртэл хүйтэн цэвдэг болгожээ. Тэрбээр ухасхийн босож байдаг чадлаараа хашхиран Никита, Хоботов, харгалзагч болон бага эмчийг түргэн цааш нь харуулчхаад дараа нь өөрийнхөө амийг хорооё гэж бодсон боловч түүний амнаас ганц ч үг гарч өгсөнгүй, хөл нь ч түүний эрхэнд орсонгүй. Тэгээд бахардан амьсгаадан цамц халаадныхаа энгэрийг урж тасдан, орон дээрээ ухаан алдан унав.

	Маргааш өглөө хамаг бие нь эмзэглэж, чих нь шуугьж толгой түрүү нь өвдөв. Өчигдрийн сул дорой байсныг санахдаа ичиж зовох ч юм байсангүй. Тэрээр өчигдөр сарны гэрлээс хүртэл айж, зориггүй байсан бөгөөд урьд нь ой тойнд ордоггүй байсан санаа бодлоо ч хүртэл илэн далангүй хэлжээ. Жишээлээд хэлэхэд цэцэрхэгч өчүүхэн амьтдын сэтгэл нь ханадаггүй ч хүртэл ярьж билээ. Харин одоо бол аль нь ч ялгаагүй болжээ.

	Тэр бээр хоол ч идсэнгүй, унд ч уусангүй дуу шуу ч үгүй хэвтэх ажээ.

	«Надад хамаагүй. Үг ч хэлэхгүй... Надад хамаагүй» гэж бодон хүн юм асуувал дуугүй байна. Хоолны дараа Михаил Аверьяныч аяга илүүхэн цай, фунт хиртэй чанамал жимс авчирчээ. Дарьюшка мөн хамт ирэлцсэн бөгөөд үг хэлгүй гашуудан хагас цаг хиртэй орны нь дэргэд зогсжээ. Доктор Хоботов ч гэсэн түүнийг эргэж бромт калитай шилээ авч иржээ. Тэгээд тасагт май тавь гэж Никитад зарлиг буулгажээ.

	Оройхон хирд Андрей Ефимыч дүйрэн өвчнөөр нас баржээ. Эхлээд бие нь жихүүцэн чичирч бөөлжис нь хутгаж байснаа ямар нэгэн ой гутам юм бүх биеийг нь тэр ч байтугай хуруу хумсыг нь хүртэл нэвчин, гэдэс гүзээнээс толгой түрүүг нь хүртэл өгсөн нүд нь балартан чих нь дүлийрчээ. Бас нүд нь ногоорчээ. Ингээд Андрей Ефимыч нэгэнт өнгөрөх цаг болсныг ойлгож Иван Дмитрич Михаил Аверьяныч болон сая сая хүмүүс үхэлгүй мөнхөд итгэдгийг дурсан санав. Гэтэл энэ нь байвал яана аа? Гэвч тэр бээр үхэлгүй мөнхийг үл хүсэх бөгөөд энэ талаар зөвхөн түр зуурхан боджээ. Өчигдөрхөн уншиж байсан ганган сайхан бугын сүрэг түүний дэргэдүүр давхин өнгөрөв. Тэгтэл баталгаатай захиа барьсан авгай гараа сарвайв... Михаил Аверьяныч ямар нэгэн юм хэлэв. Тэгээд энэ бүхэн гэнэт алга болж Андрей Ефимыч үүрд нойрсжээ.

	Ийнхүү харчуул хүрч ирээд түүний хөл гараас нь дамнан бяцхан сүмд аваачжээ. Тэрээр тэнд нэгэн ширээн дээр нүд хараатай хэвтэх бөгөөд шөнийн сар гэрэлтүүлэх бөлгөө. Өглөө нь Сергей Сергеич, ирж хэрээслэн мөргөж хуучин даргынхаа нүдийг нь хамхижээ.

	Маргааш нь Андрей Ефимычийг хөдөөлүүлсэн байна. Түүнийг хөдөөлүүлэхэд Михаил Аверьяныч Дарьюшка хоёр л явжээ.

